
Адыгэ Псалъэ                              арkbr.ru                              adyghe@mail.ru                              smikbr.ru                               Адыгэ Псалъэ

КъБР-м И ПАРЛАМЕНТЫМРЭ

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№66 (24.972) 2026 гъэм  мэкъуауэгъуэм (июным) и 2, гъубж И уасэр зы тумэнщТхьэмахуэм щэ къыдокI

Сабийхэр  хъумэным  и  дунейпсо  махуэм

ГъащIэм и фIыгъуэ, 
и гурыфIыгъуэ

Шэч лъэпкъ хэмылъу жытIэнщи, дэтхэнэ адэ-анэм и 
дежкIи быныр IэфIщ, зыхуэбгъадэ щымыIэ фIыгъуэщ, 
гъащIэм и гурыфIыгъуэщ. Балигъхэм къыдгуроIуэ 
бгъэфIэн, бгъэгуфIэн, фIы куэдкIэ узыщыгугъыу уи 
ужь къибнэн щIэблэ къыпщIэувэныр унагъуэм, 
лъэпкъым я мызакъуэу, къэралым и дежкIи мыхьэнэ-
шхуэ зиIэ Iуэхуу зэрыщытри. АтIэми щыцIыкIум деж 
къыщыщIэдзауэ сабийм лъэныкъуэ псомкIи гулъытэ 
зэрыхуэщIыпхъэр, псом япэрауэ, адэ-анэхэми адэшхуэ-
анэшхуэми я хьэкъщ. АдэкIэ абы къыпоувэ къэрал 
IуэхущIапIэхэу гъэсапIэхэр, еджапIэ зэмылIэужьы-
гъуэхэр. 

ЩIэблэм ягъуэт гулъытэм, гъэсэныгъэмрэ щIэны-
гъэмрэ, зэхэщIыкIымрэ еплъыкIэмрэ ехьэлIа Iуэхугъуэхэр 
ягъэнэхъапэу, ЩIы хъурейм къызэщIиубыдэ къэрал 
куэдым мэкъуауэгъуэм и 1-м ягъэлъэпIащ Сабийхэр 
 хъумэным и дунейпсо махуэр. Илъэс 75-м щIигъуащ абы 
теухуа унафэ Лъэпкъ Зэкъуэтхэм я Зэгухьэныгъэм                   
(ООН-м) къызэрищтэрэ. Ар къыщыхъуар 1950 гъэращ. А 
махуэшхуэр убзыхунымкIэ япэу жэрдэм къыхэзылъхьар 
ЦIыхубзхэм я дунейпсо демократие федерацэращ. Iуэху-
гъуэщIэр диIыгъащ ООН-м икIи унафэ ищIащ сабийхэм я 
хуитыныгъэхэр, я узыншагъэр, уеблэмэ я гъащIэр хъу-
мэным гулъытэ хуащIын хуейуэ. Езы дунейпсо зэгухьэны-
гъэми зэфIих лэжьыгъэхэм ящыщу сабийхэм ехьэлIахэр 
япэ игъэщыпхъэу къилъытащ.

Махуэшхуэр дуней псом илъэс къэс щагъэлъэпIэну 
унафэ къащта щхьэкIэ, сабийхэм я Iуэхур хэпщIыкIыу 
ефIакIуэу пхужыIэнутэкъым. Абы къыхэкIыу Дунейпсо Зэ-
гухьэныгъэм япэщIыкIэ Сабийм иIэ хуитыныгъэхэмкIэ 
Дек ларацэ, иужькIэ, 1979 гъэм, Конвенцэ щхьэхуэ къищ-
тащ. Ахэр ди къэралым къыщилъытар илъэс 11 дэкIа 
нэужьщ. Нобэ а IэнатIэр ди къэралым шэщIауэ щолажьэ. 
Сабийм и хуитыныгъэхэмкIэ 2021 гъэм и жэпуэгъуэ лъан-
дэрэ УФ-м и Президентым и уполномоченнэщ Львовэ-Бе-
ловэ Марие. Абы и къалэн нэхъыщхьэхэм хохьэ щIэблэм я 
хуитыныгъэхэр къызэпемыгъэудыныр къэралым и нэIэм 
щIэгъэтыныр, а унэтIыныгъэмкIэ яубзыхуа къэрал полити-
кэм къызэщIиубыдэ Iуэхугъуэ псори къызыхуэтыншэу гъэ-
зэщIэныр, сабийм и Iуэхур ефIэкIуэным ехьэлIа еплъы-
кIэщIэхэр УФ-м и Президентымрэ Правительствэмрэ я 
 пащхьэ ихьэныр, цIыкIухэм я хуитыныгъэхэр къыщызэ-
пауд къэхъумэ, абыхэм я къэрал къыщхьэщыжакIуэу хьэ-
кумым и пащхьэ ихьэныр, нэгъуэщIхэри. 

(КIэухыр 4-нэ нап. итщ). 

Тхапсаевым и цIэр зезыхьэ Осетие 
 Ищхъэрэ къэрал академическэ театрым 
иджыблагъэ щекIуэкIащ Урысейм и 
лъэпкъхэм я зэкъуэтыныгъэм и илъэсым 
хуэгъэпса «Зэкъуэтыныгъэмрэ зэныбжьэ-
гъугъэмрэ я гъуэгукIэ» щIыналъэ зэ хы-
хьэр. Ар къызэрагъэпэщащ Къэбэрдей-
Балъкъэр Республикэм и Парламентымрэ 
Осетие Ищхъэрэ-Алание Республикэм и 
Парламентымрэ зэрызэдэлажьэ зэ-
гурыIуэныгъэм ипкъ иткIэ.

АБЫ хэтащ КъБР-м и Парламентым и Уна-
фэщI Егоровэ Татьянэ, Осетие Ищхъэрэ-
Аланием и Парламентым и УнафэщI Тускаев 
Таймураз, къэрал, политикэ лэжьакIуэ цIэ-
рыIуэ Дзасохов Александр, КъБР-м ЦIы хум и 
хуитыныгъэхэр хъумэнымкIэ уполномочен-
нэу щыIэ Зумакулов Борис, Къэбэрдей- 
Б алъкъэрымрэ Осетие Ищхъэрэмрэ я хаб-
зэубзыху IуэхущIапIэхэм я депутатхэр, щэн-
хабзэмрэ щIэныгъэмрэ я лэжьакIуэ пажэхэр, 
жылагъуэ зэгухьэныгъэхэм я лIыкIуэхэр.

Гъэлъэгъуэныгъэ
ЗэIущIэм щIидзэн и пэ къихуэу, хьэщIэ- 

хэм зыщаплъыхьащ щIыналъэм и щэнхаб-
зэм ущызыгъэгъуазэ гъэлъэгъуэныгъэм. 
Абыхэм ящыщу гулъытэ щхьэхуэ хуащIащ 
тхыдэ дэфтэрхэм. Абы къызэхуэсахэм Iэ -
мал къаритащ республикитIым я тхыдэм 
 зэгъусэу пхырыплъыжыну. Дауи, гукъинэж 
ящыхъуащ щIыналъэхэм я цIыху цIэ ры-
Iуэхэмрэ Iуэхугъуэ зэхуэмыдэхэмрэ къэ-
зыгъэ лъагъуэ архив тхыгъэхэмрэ сурэт-
хэмрэ.

Удз гъэгъахэр ягъэтIылъ
Къэбэрдей-Балъкъэрымрэ Осетие Ищ-

хъэрэ-Аланиемрэ я хабзэубзыху IуэхущIа-
пIэхэм я лIыкIуэхэм усакIуэ, осетин литера-
турэбзэм и лъабжьэр зыгъэтIылъа Хетагу-
ров Коста и фэеплъу Театр утым итым удз 

гъэгъахэр тралъхьащ, зы дакъикъэкIэ щы-
му зэхэтащ.

Зэхуэсыр яублэ
Зэхуэсахэм псалъэ гуапэкIэ захуигъэзащ 

КъБР-м и Парламентым и УнафэщI Егоровэ 
Татьянэ:

- Ди гуапэщ нобэ Осетие Ищхъэрэ-Алание 
Республикэм и щIыналъэ угъурлым дыщыIэ-
ну, мыхьэнэшхуэ зиIэ «Зэкъуэтыныгъэмрэ 
зэ ныбжьэгъугъэмрэ я гъуэгукIэ» зэхыхьэм 
дыхэтыну. ФIыщIэ фхуэсщIыну сыхуейщ мы 
жэрдэм дахэм папщIэ. Урысейм и лъэпкъ-
хэм я зэкъуэтыныгъэм и илъэсым ар и зы 
хэлъхьэныгъэу къызолъытэ.

Ди республикэхэм, абыхэм щыпсэу 
лъэпкъ хэм я зэхущытыкIэм и тхыдэр зэ-
ныбжьэгъугъэмрэ зэгъунэгъуфIымрэ я 
 щапхъэщ. Си гугъэмкIэ, дуней псом апхуэ-
дэ щапхъэхэр щымащIэщ. Абы и лъабжьэр 
лъэпкъ Iущыгъэрщ, щэнхабзэ, псэкупсэ 
 благъагъэрщ, зыр адрейм и хабзэм пщIэ 
зэрыхуищIырщ, гугъуехь къыкъуэкIмэ, дэт-
хэнэри дэIэпыкъуэгъу хъуну зэрыхьэзы-
рырщ. Иджырей ди зэпыщIэныгъэ куумрэ 
лъэпкъ зэхущытыкIэхэмрэ, дауи, зи фIыщIэр 
ди къуэш зэхущытыкIэхэр егъэфIэкIуэным 
хэлIыфIыхьа цIыхухэращ. Псом япэрауэ, я 
цIэ къисIуэнут Мэлбахъуэ Тимборэ, Каба-
лоев Билар, КIуэкIуэ Валерэ сымэ, мы 
зэхуэсым хэт Дзасохов Александррэ Зума-
кулов Борисрэ. Апхуэдэуи зыщыдгъэ-
гъупщэркъым Темыркъан Юрэрэ Гергиев 
Валерийрэ я зэныбжьэгъугъэр ди лъэпкъхэр 
зэкъуэувэным, зэкIэлъыкIуэным куэдкIэ сэ-
бэп зэрыхуэхъуар. Ди зэхущытыкIэхэм зе-
гъэубгъуныр дяпэкIэ ди щIэблэхэм я 
пщэрылъщ, абыхэм къащхьэпэнущ ди щIы-
на лъэхэм яку дэлъ зэкъуэтыныгъэмрэ зэ-
гурыIуэныгъэмрэ езыгъэфIэкIуа цIыху цIэ-
рыIуэхэм я зэфIэкIыр.

(КIэухыр 2-нэ нап итщ).

ПщIэ зыхуэсщI си лъахэгъу лъапIэхэ! Сигуми си псэми къа-
бгъэдэкIыу сынывохъуэхъу Сабийхэр хъумэным и дунейпсо 
махуэмкIэ! 

Мы махуэщIым дигу къегъэкIыж цIыхум и гъащIэм хэт лъа-
пIэныгъэ нэхъ иныр - сабийхэр, дрегъэгупсыс абыхэм лъэны-
къуэ куэдкIэ заужьынымкIэ Iэмалхэр егъэгъуэтын зэрыхуейм. 
А Iуэхугъуэхэр гъэзэщIэным хуэгъэпса федеральнэ, щIына-
лъэ программэхэр щагъэзащIэ ди республикэм. 

Дэ дыхущIокъу ди сабийхэр узыншэу къэгъэхъуным, абы-
хэм ябгъэдэлъ зэфIэкI псори нэсу къызыкъуахыу заужьыным-
кIэ Iэмалхэр етыным, жыжьэ кIуэ я мурад дахэхэмрэ хъуэп-
сапIэхэмрэ зрагъэхъулIэфыным. Абы папщIэ идогъэфIакIуэ, 
къыдогъэщIэращIэ узыншагъэр хъумэным епха IэнатIэр, до-
ухуэ иджырей мардэхэм хуэкIуэ гъэсапIэхэмрэ еджапIэхэмрэ, 
спорт IуэхущIапIэхэмрэ цIыкIухэр щыджэгу хъуну утыкухэмрэ, 
зыдогъэубгъу творчествэрэ гъуазджэ я лъэныкъуэкIэ сабий-
хэм заужьыным хуэщIа Iэмалхэм, бын щапI унагъуэхэм со-
циальнэу ядэIэпыкъуным. 

Гулъытэ хэха яхудощI дзэ Iуэху хэхам хэт зауэлIхэм я бын-
хэм. Дэтхэнэ сабийми дяпэкIи гурэ псэкIэ дыдэIэпыкъунущ. 

Сабийхэм зыIэрагъэхьэфыну ехъулIэныгъэхэмрэ ахэр 
здынэсыфыну лъагапIэхэмрэ куэдкIэ елъытащ абыхэм я           
адэ-анэхэм, егъэджакIуэхэм, унэтIакIуэхэм. Жэуаплыныгъэр 
зыхэзыщIэ цIыху акъылыфIэ, ди Хэку иным хуэфэщэн щIэблэ 
къэгъэхъуным ехьэлIауэ абыхэм зэфIах лэжьыгъэ хьэлэлым 
папщIэ фIыщIэ ин яхузощI. 

Си гуапэу сынывохъуэхъу узыншагъэ быдэ, мамырыгъэ, 
зэпэщыныгъэ фыщымыщIэну, ди ныбжьыщIэ цIыкIухэм са-
биигъуэ насыпыфIэ яIэу псэуну! 

КъБР-м и Iэтащхьэ КIуэ кIуэ Казбек 
лэжьыгъэ Iуэ ху кIэ хуэзащ «Хэкум и хъу-
ма кIуэхэр» фондым и Къэ бэр дей-Балъ-
къэр къудамэм и унафэщI Дадэ Му  Iэед. 

ЩIЫНАЛЪЭ къудамэр къы  зэ рызэIуахрэ 
илъэси 3 ири къуащ мэкъуауэгъуэм и 1-м. 
ЗэIущIэм щытеп сэ лъы хьащ а зэманым зэ-
фIагъэ кIа х эм, ягъэ защIэ къалэнхэм, ди 
 ветеранхэмрэ абыхэм я уна гъуэ хэмрэ дэ-
Iыгъы ным кIэ  ир а  гъэ кIуэкI Iуэхухэм адэкIи 
зэ ры зрагъэужьыным. Iуэхугъуэ нэхъыщхьэу 
къы ха гъэ  ща хэм ящыщщ юриди ческэ, со-
циальнэ, медицинэ Iуэхухэр ящыгъэпсын щIэ-
ныр, санаторэхэм я узыншагъэр щра-
гъэфIэкIуэ жы ным к Iэ, лэ жьа пIэ IэнатIэкIэ къы-
зэ гъэп эщы нымкIэ дэIэпы къуэгъу яхуэ хъуныр. 

Гулъытэ щхьэхуэ хуащI ныкъуэдыкъуагъэ 
зиIэ ветеранхэм я псэупIэхэр я тыншыпIэм 
хуэщIауэ къызэгъэпэ-щы ным. Мы зэманым 
къриу быдэу псэупIэ пэшу 39-рэ зэрагъэ пэ-
щыжащ, а Iуэхум теухуауэ Фондым и ап-
парат нэхъыщхьэм лъэIу тхылъи 10 хуагъэ-
хьащ. Пэш 41-рэ къапщытэ.

Ветеран 500-м диспансе ри  зацэ ирагъэ кIуэ-
кIащ, 600-м я узыншагъэр санато рэ хэм щра-

УФ-м и МВД-м и къудамэу Iуащхьэмахуэ райо-
ным щыIэм папщIэ яухуа администрацэ унэ-        
щIэр къызэры щы зэIуахым теухуа зэIущIэм          
КъБР-м и Iэтащхьэ КIуэкIуэ Казбек хэтащ. 

IЭТАУЭ ирагъэкIуэкIа дауэдапщэм кърихьэлIащ 
 УФ-м и МВД-м и къудамэу КИФЩI-м щыIэм и Уп-
рав ленэ нэхъыщхьэм и унафэщI Бачурин Сергей, 
КъБР-м къэрал кIуэцI IуэхухэмкIэ министру щыIэ 
Крючков  Вячеслав, хабзэхъумэ IуэхущIапIэхэм, 
дзэм епха зэгухьэныгъэхэм, щIыпIэ администра-
цэхэм я лIыкIуэхэр. 

УхуэныгъэщIэр зэманым къигъэув мардэхэм 
тетщ. Ар нэхъ лъагэ дыдэ щIыпIэм тет ухуэныгъэщ, 
ди къэ ралым ит псоми еплъытмэ, техникэ и лъэ-
ныкъуэкIэ  къы зыхуэт щымыIэрэ зэманым де кIуу. 
Метр зэбгъузэнатIэ мини 5-м нэс зыубыд унэм          
щхьэ зытелъ нэщанэуапIэ хэтщ, метр 50-кIэ зиуб-
гъуауэ, спортзалкIэ,  машинэ гъэувыпIэкIэ, хьэ 
 гъэ сахэр щаIыгъыну щIы пIэкIэ къызэгъэпэщащ. 

«Къэбэрдей-Балъкъэрым щыIэ МВД-м и аппа-
ратым, хэхауэ Iуащхьэмахуэ районым щылажьэ 
гупым гурэ псэкIэ сынывохъуэхъу, ухуэныгъэщIэм 
фызэ ры щIэтIысхьэжам папщIэ», - жиIащ КIуэкIуэ 
Казбек, къызэхуэсахэм защыхуигъазэм. 

ЦIыхухэм я шынагъуэншагъэр хъумэн къалэныр 
дяпэкIэ нэхъыфIыжу зэрырахьэкIынум шэч къы-
зэрытримыхьэр къыхигъэщащ республикэм и Iэта-
щхьэм: «Iуащхьэмахуэ  лъапэм къэзыунэтI 
 ту ристхэм я бжыгъэм кIуэ пэтми хохъуэ. Дэ хьэщIэу 
къытхуеблагъэ цIыху минхэмрэ хэкурысхэмрэ я 
 шынагъуэншагъэм япэ зыри идгъэщыркъым».

КIуэкIуэ Казбекрэ Бачурин Сергейрэ зэIущIэм и 
етIуанэ Iыхьэм Iуащхьэмахуэ районым щыIэ МВД-м 
и управленэм машинэщIэхэр иратащ. 

Республикэм и Iэтащхьэ КIуэкIуэ Казбек 
иригъэкIуэкIащ КъБР-м и Правительствэм 
щыщхэр, Налшык къалэ округым и щIыпIэ 
администрацэм и Iэтащхьэм и къалэнхэр 
зыгъэзащIэ Ащхъуэт Азэмэтджэрий (су рэ-
тым)  сымэ зыхэта зэIущIэ.

ЗЭХУЭСЫМ щытепсэлъыхьащ республи-
кэм и къалащхьэм адэкIи зегъэужьыным 
ехьэлIауэ къапэщыт къалэнхэм, лъэпкъ про-
ектхэр гъэзэщIа зэрыхъум, гулъытэ хэха зы-
гъуэтыпхъэ ухуэныгъэхэр зэрекIуэкIым.

«Мыхьэнэшхуэ иIэщ мы зэманым зэте-
хуауэ екIуэкI лэжьыгъэхэр къэмыгъэ тIэс-
хъэным, программэ яубзыхуахэр нэсу гъэ зэ-
щIэным, къалэм и IуэхущIапIэхэр, пщэ къы-
дэхуэ къалэнхэм пэлъэщыным.

Япэ игъэщыпхъэхэщ социальнэ мыхьэнэ 
зиIэ IуэхущIапIэхэр зэгъэпэщыжыныр, щIэ-
хэр ухуэныр, ущыпсэуну дзыхьщIыгъуэджэ 
хъуа унэхэм щIэсхэр къыщIэгъэпхъукIыныр, 
кIэрыхубжьэрыху быдэхэр дэшыныр, щIына-

Я щхьэ IуэхукIэ къыхуэ-
кIуахэм КъБР-м и Iэтащхьэ 
КIуэ кIуэ Казбек накъыгъэм 
и 30-м яхуэзащ.

IУЭХУ зэмылIэужьыгъуэ-
хэ м  кIэ дэIэпыкъуэгъу хуэны-
къуэу республикэм и Iэтащ-
хьэм зыкъыхуагъэзащ 
 Нал шык къалэм, Аруан, 
 Шэ джэм, Iуащхьэмахуэ 

ЛIыхъужьхэм гулъытэ хуащI

УхуэныгъэщIэм
щIагъэтIысхьэж

КIуэкIуэ Казбек республикэм и 
цIыхухэм Сабийхэр хъумэным и 
дунейпсо махуэмкIэ зэрехъуэхъур

лъэхэр зэIузэпэщ щIыныр.
Мылъкум пыщIа Iуэхухэми щхьэхуэу ды-

къытеувыIащ.
Налшык зегъэужьыныр республикэм и 

 зэ Iу зэпэщыгъэм и Iыхьэ мыхьэнэшхуэ зи-
Iэщ. Ащхъуэт Азэмэтджэрий сехъуэхъуащ 
Къэбэрдей-Балъкъэрым и къалащхьэм 
щып  сэухэмрэ и хьэщIэхэмрэ яфI зыхэлъ 
Iуэхухэр къехъулIэну», - щыжеIэ КIуэкIуэ Каз-
бек Максым щиIэ напэкIуэцIым.

Зэкъуэтыныгъэмрэ зэныбжьэгъугъэмрэ я гъуэгукIэ

Зыри гулъытэншэ
ищIакъым 

щIы   налъэхэм щыщхэм.
Къапщтэмэ, Къэхъун къуа-

жэм и лIыкIуэхэр къыте-
кIухьат жылэдэсхэм псы зэ-
ры хуаутIыпщ бжьамийхэм 
щыщ Iыхьэ зэхъуэкIын, я 
гъуэ гухэр зэгъэпэщыжын зэ-
рыхуейм теухуа Iуэхум. 
КIуэкIуэ Казбек зыхуэфащэ 
Iэна тIэхэм пщэрылъ ящи-
щIащ зэфIагъэкIыну нэхъ 

пасэу яубзыхуахэм а лэжьы-
гъэхэр хагъэхьэжынымкIэ 
щы Iэ Iэмалхэм хэплъэну.

Апхуэдэуи зыкъыхуагъэ-
защ щытыкIэ гугъу къихута 
унагъуэхэм щыщ сабийхэм 
ад м инистративнэ-хабзэ дэIэ-
пы къуныгъэ ягъуэтыным теу-
хуа лъэIукIи.

КъимыдэкIэ, щIыналъэм и 
Iэтащхьэр IущIащ дзэ Iуэху 
хэхам хэтым.

КIуэкIуэ Казбек къыхигъэщ-
хьэхукIащ зыкъыхуэзыгъэза 
псоми Iэмал зэриIэкIэ зэра-
дэIэпыкъунур.

Наркотикхэм япэщIэтынымкIэ республикэ комиссэм хэт-
хэм я зэIущIэ КъБР-м и Iэтащхьэ КIуэкIуэ Казбек ири-
гъэкIуэкIащ. Абы щытепсэлъыхьащ наркотикхэр хабзэр 
къызэпауду земыгъэкIуэнымкIэ щыIэ Iэмалхэмрэ хэкIы-
пIэ хэмрэ. А лэжьыгъэхэр республикэм хыхьэ районхэм 
зэрыщагъэзащIэми я гугъу щащIащ.

ГУЛЪЫТЭ хэха зэхуэсым щигъуэтащ республикэм къихъуэ 

щIэблэр наркотикхэм  щыхъумэнымкIэ лэжьыгъэхэр зэрагъэ-
защIэм, абыкIэ къэрал IэнатIэ зэмылIэужьы гъуэхэр зэры зэ-
дэIэпыкъуну щIыкIэхэм. Къищы нэ мыщ Iауэ, зэIущIэм щы-
хэплъэщ Наркотикхэм  япэ    щIэ тынымкIэ къэрал комитетым и 
ве домст вэ зэхуаку гуп хэхам илъэс блэкIам ири гъэ кIуэкIа 
къэпщытэныгъэхэм къари кIуа хэм. 

Зытепсэлъыхьа Iуэхугъуэ псоми яхуэгъэза унафэхэмрэ чэн-
джэщхэмрэ къыщащтащ зэIущIэм. 

Iэмалхэмрэ хэкIыпIэхэмрэ

гъэфIэкIуэжащ. Дзэ Iуэ ху хэхам хэтхэм я бы-
ну 500-м «Лэ гъу  пыкъу», «Ва гъуэ  цIы кIу» са-
наторэхэм зы ща гъэп  сэ хуащ.

Дзэ Iуэху хэхам хэтахэм ящыщу 465-рэ 
лэжьыгъэ IэнатIэкIэ къызэрагъэпэщащ, 
 49-м «Фермерым и еджапIэр» къаухащ, 
 77-м щIэныгъэ щызрагъэгъуэт Къэбэр-
дей-Балъкъэрым и еджапIэ нэхъыщхьэхэмрэ 
кол ле д ж хэмрэ.

Ветеранхэр щIалэгъуалэм я унэтIакIуэ нэ-
хъыщхьэ мэ хъу. Ахэр хэту хэкупсэ зэIущIэу 
400-м щIигъу ирагъэ кIуэкIащ. Фондыр жы-
джэру ядолажьэ КъБР-м ЩIалэ гъуалэм я 
IуэхухэмкIэ, ЩэнхабзэмкIэ, Егъэ джэны-
гъэмрэ щIэныгъэмкIэ, СпортымкIэ и минис-
терствэхэм, Пэрытхэм я зэ щIэхъееныгъэм, 
щIыналъэ администрацэхэм.

КIуэкIуэ Казбек Фондым и лэжьакIуэхэм 
фIыщIэ яхуи щIащ я лэжьыгъэм хьэлэлу, 
жэуап лыныгъэ яхэлъу зэры пэ рытым папщIэ.

«Ди ЛIыхъужьхэмрэ абыхэм я унагъуэ-
хэмрэ сыт и лъэныкъуэкIи дэIыгъыным теу-
хуауэ едгъэкIуэкI лэжьыгъэм адэ кIи къы -
пыт щэнущ, къудамэм иригъэкIуэкI Iуэхухэм 
зедгъэубгъунущ», - жиIащ щIыналъэм и Iэ-
тащхьэм. 

Япэ 
игъэщыпхъэ 

къалэнхэр

ЛъапIэныгъэ ин
КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Дунейм
щыхъыбархэр

ФIыгъуэм я нэхъыщхьэр зэгурыIуэщ.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

КЪАПЩЫТЭЖ пIалъэм 
къриубыдэу нэкулъ лIэу-
жьыгъуэхэм, гъэшым, кру-
пам, маргариным, тхъуцIы-
нэм, кхъуеймрэ кхъуейлъа-
лъэмрэ, йогуртым, шхум, 
ша тэм, Iусыпхъэм, Iэ-
фIыкIэм, нарзаныпсым, зэ-
рылажьэ щыгъыным, 
кIэстумым, щэкIхэкIым, пы-
Iэм, лъэпэдым, унэлъа-
щIэм ирахьэлIэ цIыкIу-
фэкIухэм, абдж птулъкIэм, 
гъущIым къыхэщIыкIа про-
дукцэм, лэжьыгъэм къы-
щагъэсэбэп Iэмэпсымэхэм, 
рентген аппаратхэм, унэ-
лъа щIэм, медицинэ Iэ-
мэпсымэхэм я куэдагъым 
хагъэхъуащ. 

Электрокъарурэ хуабэу 
къалэжьари нэхъыбэщ. 

Апхуэдэу щыхъукIи лым, 
пхьэщхьэмыщхьэ-хадэхэкI 
консервым, сэхуран да-
гъэм, хьэжыгъэм, псы Iэ-
фIым, пыченэм, тепIэн щIэ-
лъыным, вакъэм, картоным 
къыхэщIыкIа ашычым, кис-
лородым, пластмассэм, 
пластмассэм къыхэщIыкIа 
ашычхэмрэ коробкэхэмрэ, 
пластмассэм къыхэщIыкIа 
бжэ-щхьэгъубжэм, абдж 
банкIхэм, бетоным, ас-       
фальт-бетон зэхэщIам, чыр-
бышым, кабель продукцэм, 
автотранспортым ирахьэлIэ 
пкъыгъуэхэм кIэрыхуащ. 

2026 гъэм и япэ мазип-
лIым къриубыдэу респуб-
ликэм щаIэтащ псэупIэу 
1050-рэ, абы щыщу уна-
гъуэхэм - 1040-рэ. Фэтэры-
щIэу псори зэхэту 1883-рэ 
яухуащ. Нэгъабэ и апхуэдэ 
пIалъэм щыIа бжыгъэхэм 

Кавказ щIыналъэр цIэрыIуэу зэры щы-
тыр и дахагъэрэ щIыуэпс къабзэкIэ, щы-
зекIуэ хабзэрэ нэмыскIэ, ерыкъы къэ-
уатрэ къафэ екIухэмрэ я закъуэкъым. Ду-
ней псом щыщапхъэщ адыгэ жьэгу па-
щхьэм ижь-ижьыж лъандэрэ къитэджыкI 
щIалэхэм яхэлъ хахуагъэр, зэрахьэ лIы-
гъэр. Тхыгъэр зытеухуа Дидан Мурат и 
щапхъэщ а псалъэхэм: и ныбжькIэ щIа-
лэми, лIыгъэу хэлъым папщIэ щытхъу 
хуа гъэш, дамыгъэ лъапIэхэри къыхуа гъэ-
фэщащ.

СЭРМАКЪ къуажэ дэс Лиуанрэ Мариерэ 
зэдагъуэта быниплIым ящыщщ Мурат. 
Курыт еджапIэр фIы дыдэу къэзыуха, абы 
и ужькIэ дзэм кIуэуэ къэралым екIуу 
 къулыкъу хуэзыщIа щIалэщIэм къигъэзэ-
жа къудейт, дзэ Iуэху хэхар (СВО) Урысей 
Федерацэм щиублам. Хэкум и щхьэхуи-
тыныгъэр хъумэнымкIэ мыхьэнэшхуэ зиIэ 
зэпэщIэувэныгъэм япэу хыхьахэм ящыщащ 
Диданыр. Ноби зэуапIэ IэнатIэ Iутщ а щIа-
лэ хахуэр. 

ЖыпIэнурамэ, адыгэпсэ зыIут, адыгэгу 
зыкIуэцIылъ щIалэщ Мурат. Щалъхуа щIы-
налъэр фIыщэу елъагъу абы, адыгэм къы-
зэрыхэкIар зыщигъэгъупщэкъым. Уеблэмэ 
и лъэпкъ дамыгъэм гукъыдэж къриту, ар 
и къару къигъэхъуапIэу щытщи, арагъэнщ 
и бгъэгум лъэпкъ ныпым и сурэтыр щIы-
тегъэуари. УимыгъэгушхуэнкIэ Iэмал зи-
мыIэщ абы цIэ лейуэ зэуапIэм къы щи-
гъэсэбэпми - «Шэрджэс»!

Дидан Мурат сержант нэхъыщIэщ, зэуа-
пIэм лIыгъэ къыщегъэлъагъуэ, уIэгъэ 
 хъуахэм, зыдэIэпыкъупхъэхэм и сэбэп яре-
гъэкI. Адэ-анэфIым ягъэса щIалэм  щы тхъу 
тхылъхэр, фIыщIэ псалъэхэр, дамыгъэ 
 лъапIэхэр къыхуагъэфэщащ. Абыхэм 
ящыщщ Диданым къратахэу Жуковым и 
цIэр зезыхьэ орденыр, «Хахуагъэм пап -
щIэ» медалыр, нэгъуэщIхэри. Ахэр къы-
пэкIуащ  адыгэ щIалэм зэуапIэ губ гъуэм 
къыщигъэлъэгъуа хахуагъэм, щы зэрихьа 
лIыхъужьыгъэхэм. Мурат и уна гъуэми  
 зэпыу имыIэу къыхуагъэхь фIыщIэ тхы-
гъэхэр, абы къулыкъур щрихьэкI дзэм и 

Зэпсэлъэныгъэхэм 
хуэхьэзырщ

УФ-м ФедерацэмкIэ и 
Советым хамэ къэрал 
IуэхухэмкIэ и комитетым   
и унафэщI Карасин Григо-
рий къелъытэ украинэ зэ-
ныкъуэкъум теухуа зэп-
сэлъэныгъэхэм Урысейм 
гужьгъэжь хузиIэ евро-
пей политикхэр хэтын 
хуэмейуэ.

«ДЭ дыхуэхьэзырщ зэп-
сэ лъэныгъэхэм. Ауэ ди 
къэралым къыхуаIэ лъа-
гъумыхъуныгъэхэмкIэ зи 
цIэр зыгъэIухэр абы къы-
щIы  хыхьэн щыIэкъым. Абы 
хэтыпхъэр зыщыпсэу къэ-
ралми дунейпсо утыкуми 
пщIэ щызиIэ цIыхухэрщ», - 
жиIащ абы «Лента.ру»-м и 
журналистым щепсалъэм. 

Апхуэдэу сенаторым къы-
хигъэщащ КъухьэпIэ къэ-
ралхэм Украинэм теухуа 
зэп сэлъэныгъэхэр езыхэр 
щIызэныкъуэкъу Iуэхухэм 
ящыщ зы  зэращIар.

«Урысейр ягъэпудкIэрэ зи 
цIэр зыгъэIуну хуей дэтхэ-
нэми абы теухуа псалъэма-
къыр къеIэт. Абы къыхэ-
кIыуи, апхуэдэхэр дэ Iуэху-
щIэгъу тхуэхъунукъым. 
Сэбэпынагъ къызыдэкIуэн 
чэнджэщхэр къы дэ зы хьэ-
лIэфын, гупсысэ лантIэ 
зиIэ, политикэм куууэ хэ зы-
щIыкI цIыхухэрщ дызыхуэ-
ныкъуэр. Дэ ди лъэныкъуэ-
кIэ а Iуэхум хэтынухэр яу-
бзыхуащ икIи мыхьэнэшхуэ 
зиIэ зэпсэлъэныгъэхэр зэ-
ры рагъэкIуэкIынум хуэхьэ-
зырщ», - жиIащ Карасиным.

ЦIыхухэри
жыджэру хэту

Урысей Федерацэм и 
Правительствэм и Унафэ-
щIым и къуэдзэ Черны-
шенкэ Дмитрий «Лъэпкъ 
проектхэр» АНО-м  и кIэ-
лъыплъакIуэ советым и 
зэ IущIэ иригъэкIуэкIащ. 
Абы щытепсэлъыхьащ         
Iуэ хущIапIэм блэкIа илъэ-
сым иригъэкIуэкIа лэ-
жьыгъэмрэ мы гъэм 
зэфIагъэкIыну къапэщыт-
хэмрэ.

2025  гъэм УФ-м и Прези-
дентым и унафэкIэ лъэпкъ 
проектыщIэхэр ирагъэжьащ 

-  псори зэхэту нобэ ахэр 20 
мэхъу. ЦIыхухэр нэхъыбэу 
зыщыгъуазэхэм ящыщщ 
анэ мылъкум, узыншагъэр 
хъумэным, киберщIэпхъа-
джащIэхэм япэщIэтыным, 
кIэрыхубжьэрыхухэр зэщ-
хьэщыхауэ зэхуэхьэсыным, 
къэрал Iуэхутхьэбзэхэр 
бжы гъэм хуэгъэкIуэным, ту-
ризмэм теухуа проектхэр.

«Мыхьэнэшхуэ иIэщ           
цIы хухэр лъэпкъ проектхэр 
зэ рыщыIэм щыгъуазэ къу-
дей мыхъуу, ахэр гъэзэщIэн-
ми жыджэру зэрыхэтым, - 
жи Iащ  вице-премьерым. - 
Пэ хуэ щIэм я сэбэпынагъыр 
къэтхутэжу едгъэкIуэкI 
къэпщытэныгъэхэм ахэр 
нэрылъагъу тщащI. Пса-
лъэм папщIэ, 2025 гъэм 
мэзгъэфIэнхэмрэ лъэпкъ 
паркхэмрэ  зыплъыхьакIуэ 
мелуан 22,5-м щIигъу 
щыIащ».

Мэкъуауэгъуэм и 2,
гъубж

Къэуат зыщIэлъ ерыс-
къымрэ шхынкIэ емы-
гъэлеинымрэ я махуэщ

1928 гъэм Налшык тхылъ 
тедзапIэ къыщызэIуахащ.

1950 гъэм къалъхуащ 
 уса кIуэ, журналист Хьэту 
Пётр.

Дунейм и щытыкIэнур

«pogoda.yandex.ru» сай-
тым зэритымкIэ, респуб-
ликэм уэфIу щыщыты-
нущ.   Хуабэр махуэм   гра-
дус 18 - 20, жэщым градуси 
8 - 10 щыхъунущ.

Мэкъуауэгъуэм и 3,
бэрэжьей

Лъакъуэрыгъажэм и ду-
нейпсо махуэщ

1935 гъэм къалъхуащ 
 биологие щIэныгъэхэмкIэ 
доктор, профессор, сабий-
хэм папщIэ тхылъ куэд къы-
дэзыгъэкIа Тамбий Алек-
сандр.

1948 гъэм къалъхуащ пуб-
лицист, КъБР-м щIыхь  зиIэ 
и журналист, «Адыгэ 
 псалъэ» газетым илъэс 
куэдкIэ щылэжьа Шал Му-
хьэмэд.

1953 гъэм къалъхуащ ра-
диожурналист, КъБР-м 
щэнхабзэмкIэ щIыхь зиIэ и 
лэжьакIуэ, Урысей арти-
адэм и лауреат Багъэтыр 
Нинэ.

1962 гъэм къалъхуащ 

КъБР-м  и  экономикэр

МазиплIым кърикIуахэр

нэхърэ процент 27,4-кIэ 
нэхъ мащIэщ ар. Абы  щыщу 
унагъуэхэм яухуащ метр 
зэбгъузэнатIэу мини 138,8-
рэ. 2025 гъэм и щIышылэм 
- мэлыжьыхьым щыIа бжы-
гъэхэм нэхърэ процент 41,3-
кIэ нэхъ мащIэщ ари. 

Фэтэр куэду зэхэт псэу пIэ-
хэр зыухуэ IуэхущIапIэхэм 
яIэ тар метр зэбгъузэнатIэ 
мин 49,5-рэ хъуащ. Нэгъабэ 
и апхуэдэ пIалъэм яхузэ  -
фIэ кIар метр зэбгъузэна-           
тIэ мин 23,0-рэщ.

Къуажэ щIыпIэхэм щау-
хуащ псэупIэу псори зэхэту 
метр зэбгъузэнатIэ мин 
96,1-рэ е илъэс блэкIам и 
иджы хуэдэ зэманым яху-
зэфIэкIам нэхърэ процент 
39,0-кIэ нэхъ мащIэ. 

Къапщытэж пIалъэм 
къриу  быдэу  Къэбэр-
дей-Балъкъэрым и мэкъу-
мэш. фермер, уней Iуэху-
щIапIэхэмрэ унагъуэхэмрэ 
зэхэту къалэжьащ мэкъу-
мэш продукцэу сом мелард 
11,6-рэ и уасэ е 2025 гъэм 
и щIышылэм - мэлы жьы-
хьым щыIа бжыгъэхэм про-
центи 101,7-кIэ хуэкIуэу. 

Республикэм и мэкъу мэ-
шыщIэхэр гъатхасэм йоу-
жьэ рэкI. НобэкIэ мэкъумэш 
IуэхущIапIэхэм жылэхэр 
 гектар мин 17,4-м халъхьащ. 
Нэгъабэ и апхуэдэ пIалъэм 
яхузэфIэкIам нэхърэ про-
центи 3,4-кIэ нэхъ мащIэщ 
ар. Абы щыщу гектар мини 
6,2-м тращIащ хьэ цэ пэ-
цэмрэ джэш хъуреймрэ 
(нар тыхур хэмыту). Нартыху 
жылапхъэм ирагъэубыдащ 
гектар мини 5,6-рэ, 

 сэ хураным - гектар мин 1,1-
рэ, хадэхэкIхэм - гектар мин 
1,2-рэ.

2026 гъэм накъыгъэм и 
1-м ирихьэлIэу республи-
кэм и мэкъумэш, фермер, 
уней IуэхущIапIэхэмрэ уна-
гъуэ хэмрэ Iэщ щхьэ бжы-
гъэу яIыгъам (кхъуэмрэ 
джэ дкъазымрэ къищы нэ -      
м ы щIа) кIэрыхуащ, нэгъабэ 
и апхуэдэ пIалъэм щыIа 
бжыгъэхэм елъытауэ икIи 
ахэр хъуащ: Iэщышхуэу - 
мин 273,3-рэ. Нэгъабэ и 
апхуэдэ пIалъэм ар мин 
280,1-рэ хъууэ щытащ. Абы 
щыщу жэмыр - мини 141,7-
рэ (мини 144,1-рэ), мэлымрэ 
бжэнымрэ - мин 427,7-рэ 
(мин 450,0-рэ). Апхуэдэу 
щыхъукIи, фIыуэ хэхъуащ 
кхъуэ бжыгъэм - мини 2,0-
рэ, джэдкъазым - мелуани 
5,0-рэ. 

Республикэм Iэщрэ джэд-
къазу псори зэхэту щаIы-
гъым щыщу Iэщышхуэм и 
процент 72,2-р, абы щыщу 
жэмым и процент 67,5-р, 
кхъуэм и процент 99,2-р, 
мэлымрэ бжэнымрэ я про-
цент 46,8-р, джэдкъазым и 
процент 37,0-р унагъуэхэм 
яйщ. 

2026 гъэм и япэ ма-
зиплIым КъБР-м и мэ къу-
мэш, фермер, уней Iуэху-
щIапIэхэмрэ унагъуэхэмрэ 
зэхэту къалэжьащ лырэ 
джэд къазылу (псэууэ шэ-
чауэ) тонн мин 35,7-рэ икIи 
нэгъабэ и апхуэдэ пIалъэм 
щыIа бжыгъэхэм нэхърэ 
процент 1,1-кIэ нэхъыбэщ 
ар. Гъэшу къашащ тонн ми-
ни 147,0-рэ (процент 1,7-кIэ 
нэхъыбэщ), джэдыкIэу къра-
хащ мелуан 63,9-рэ (про-
центи 2,4-кIэ нэхъыбэщ). 

Мэкъумэш IуэхущIапIэхэм 
зы жэмым хуэзэу гъэшу 
къыщIашащ килограмм 
2122-рэ (2025 гъэм и щIы-
шылэм 1 мэлыжьыхьым 1 
килограмм 2109-рэ). Джэ-
дыкIэу 66-рэ зы джэдым 
хуэзэу кърахащ (нэгъабэ 1 
59-рэ).

 ХЬЭЩЫКЪУЕЙ Олег.

2026 гъэм и щIышылэм - мэлыжьыхьым Къэбэр-
дей-Балъкъэрым и промышленнэ индексыр проценти 
112,3-рэ хъуащ. Республикэм и экономикэм щыщ Iэ-
натIэхэм къагъэлъэгъуа зэфIэкIхэр зэпэщхьэхуэу къат-
щтэмэ: щIыуэпс хъугъуэфIыгъуэхэр къыщIэхынымкIэ 
IэнатIэм - процент 94,1-рэ, продукцэхэр къыщIэ зы-  
 гъэкI хэм, абыхэм елэжь IэнатIэхэм - проценти 111,3-рэ, 
электрокъарукIэ, газкIэ, хуабэкIэ къызэзыгъэпэщ, 
 хьэуар зыгъэкъабзэ IэнатIэхэм - процент 113,0-рэ, псы 
яхуэзыутIыпщхэм, къагъэсэбэпар Iузышхэм, кIэры-
хубжьэрыхухэр зэщIэзыкъуэхэм, уэрамхэр, пщIантIэхэр 
зэлъыIузыххэм - проценти 132,3-рэ къагъэлъэгъуащ.

унафэщIхэм къабгъэдэкIыу. 
Лъэпкъ гъэсэныгъэ екIу зыхалъхьа бын 

пажэм хуэгъэза щытхъу псалъэхэр зэхэ- 
зых адэ-анэм ахэр гуапэ ящымыхъуу 
 къанэркъым. А хьэл-щэныфIхэмкIэ Му-     
рат я щапхъэщ и анэкъилъху нэхъыщIэхэу 
Тимур, Тамарэ, Иринэ сымэ. Ахэр иро-
гушхуэ шынэхъыжьым, дэлъху пажэм хэлъ 
лIыгъэм, узыншэу, Iэпсолъэпсоуэ къэ-
кIуэжыну Къытщхьэщытым йолъэIу. 

 Мылъкуракъым къулеигъэри хъуэпсапIэу 
гъащIэр зыгъэдахэри. Уи унагъуэ, къуажэ, 
лъэпкъ къыхэкIа щIалэ емызэш, лIыгъэ 
зыхэлъ, гъэса уиIэныр аращ фIыгъуэш-
хуэр. Дидан Мурат апхуэдэщ: абы хэлъ 
нэмысымкIэ, къигъэлъагъуэ лIыгъэмрэ 
хэлъ хахуа гъэмкIэ щапхъэщ щIыпIэм къи-
хъуэ щIэблэмкIэ. 

Узэрыгушхуэ хъун щIалэщ Дидан Мурат. 

МАХУЭЛI Беслъэн.

Къару къигъэхъуапIэ

 Кубаным и къэрал, поли-
тикэ лэжьакIуэ, Успенскэ 
 куеймрэ Армавир къалэмрэ 
я Iэтащхьэу, Краснодар 
крайм и губернаторым и 
япэ къуэдзэу щыта Хьэту 
Жамболэт.

Дунейм и щытыкIэнур

«pogoda.yandex.ru» сай-
тым зэритымкIэ, республи-
кэм пшэр техьэ-текIыу щы-
щытынущ.  Хуабэр  махуэм 
градус 22 - 23-рэ, жэщым  
градуси 10 - 12 щыхъунущ. 

КЪЫТХЭХЪУАЩ

Д ы г ъу а с э  К ъ э б э р -
дей-Балъкъэрым къыщалъ-
хуащ  сабий 17. Абыхэм 
ящыщу 5-р хъыджэбз              
цIы кIущ, 12-р щIалэщ.

Мэкъуауэгъуэм зэрыщIи-
дзэ рэ щIыналъэм дунейм 
къы щытехьащ  сабий 17, 
илъэсым и пэщIэ дзэм ще-
гъэжьауэ 3690-рэ.

(КIэухыр.
ПэщIэдзэр 1-нэ нап.).

Урысейр лъэпкъ 200-м 
 щIи гъу зэзышалIэ къэрал те-
лъыджэщ. Дызэрыкуэдыр 
зэран хуэхъуркъым зэныб-
жьэгъугъэрэ зэгурыIуэны-
гъэрэ дяку дэлъу дызэ дэп-
сэуным. «Лъэпкъхэр куэд 
мэхъу - Хэкур зыщ», - жиIэрт 
Гамзатов Расул. Аращ ди 
къэралышхуэм и быдапIэ нэ-
хъыщхьэри, абы зедгъэу-
жьын, ар зэIэпытхын, ди 
щIэб лэхэм яхэтлъхьэн хуейщ. 
Апхуэдэу фIэкIа ехъулIэны-
гъэр зыIэрыдгъэхьэфы-
нукъым. Мы зэхыхьэр Кав-
казыр зэрызэкъуэтым щы-
хьэт техъуэхэм ящыщ зыщ, 
икIи ди лъэпкъхэм я зэкъуэ-
шыныгъэм и хабзэфIым пы-
зы щэн ирехъу, - жиIащ Его-
ровэ Татьянэ.

Къэбэрдей-Балъкъэр Рес-
публикэм икIахэм фIэхъус 
щарихым, Осетие Ищхъэрэ-
Аланием и Парламентым и 
УнафэщI Тускаев Таймурази 
къызэхуэсахэм ягу къигъэ-
кIыжащ ди адэжьхэр лIэщIы-
гъуэкIэрэ мамыру, зэгурыIуэу 
зэрызэдэпсэуар. Зэман нэхъ 
гугъу дыдэхэми абыхэм 
ящIыфырт Къэбэрдей-Балъ-
къэрымрэ Осетие Ищхъэрэ-
Аланиемрэ щыпсэу лъэпкъ-
хэм я зэпыщIэныгъэр езыгъэ-
фIакIуэ унафэ.

- Зэныбжьэгъугъэ, атэлыкъ 
хабзэ телъыджэхэм хуэдэ- 
хэр сэбэп хуэхъурт нэгъуэщI-
хэм я щэнхабзэм нэхъ куууэ 
зыхэгъэгъуэзэным, зэныб-
жьэ гъугъэмрэ зэгурыIуэны-
гъэмрэ ирагъэфIэкIуэным, - 
къыхигъэщащ Тускаевым. - 
ЛIэщIыгъуэ зыбжанэ и пэкIэ 
геополитикэ щытыкIэ гугъум 
ди нэхъыжьхэм унафэ пэж 
къыхуагъуэтат - Урысейм гуэ-
ту лъэпкъхэр зы унагъуэу зэ-
дэп сэуныр. А лъэбакъуэр 
 къару лъэщ зыхэлът - Iэна-
тIэхэр, щэнхабзэр, егъэ джэ-
ныгъэр къэIэтыным хуэгъэ-
зат. Ди лъабжьэр быдэ 
зыщIщ: ди тхыдэшхуэр, псо-
ми я зэхуэдэ щэнхабзэр, нобэ 
сэбэп къытхуэхъу лъапIэны-
гъэ мыкIуэщIхэр. Си гум 
къыб гъэдэкIыу Къэбэр-
дей-Балъкъэрым сохъуэхъу 
мамырыгъэ, фIыгъуэ, зэIу зэ-
пэщыныгъэ иIэну, зыужьыны-
гъэфI игъуэтыну, - къыхигъэ-
щащ Осетие Ищхъэрэ-Ала-
нием и Парламентым и Уна-
фэщIым.

ЩIэблэхэм я зэпыщI э-
ныгъэм и гугъу щищIым, 
 ЮНЕСКО-м и IуэхухэмкIэ 
 УФ-м и комиссэм и унафэ-
щIым и къуэдзэ, дунейпсо 
IуэхухэмкIэ Урысей советым 
и вице-президент Дзасохов 
Александр игу къигъэкIыжащ 
и ныбжьэгъуфIу щыта, 
 КъБР-м и япэ Президент 
КIуэ кIуэ Валерэ. Абы къыхи-
гъэщащ Къэбэрдей-Балъ-
къэрым, уеблэмэ Кавказ 
псом жэуаплыныгъэ пылъу 
щекIуэкIа Iуэхугъуэшхуэхэм 
КIуэкIуэ Валерэ и цIэр зэре-
пхар.

- ЛъэкIыныгъэшхуэрэ му-
ра дышхуэрэ иIэу ар елэ-
жьащ лъэпкъ зэгурыIуэны-
гъэм. Гугъуехь щыпэщIэ-
хуэкIи, ар и IущагъкIэ, и 
 пщэ дейрей махуэр къы зэ-
рыгурыIуэмкIэ абы къы-
хэкIыфырт, икIи Къэбэрдей-
Балъкъэрыр а зэман гугъу-
хэм къыхишыфащ. КIуэкIуэ 
Валерий куэд дыдэ зэфIи-
гъэкIащ, гуфIэу абы къыз-
жиIэжырт республикэр, къуа-
жэ жыжьэхэр нэгъунэ, газкIэ 
къызэрызэрагъэпэщар. Дэ 
дзыхь зэхуэтщIырти, зэзэмы-
зэ зэгъусэу дегупсысырт 
 жэрдэм щхьэпэ зэмылIэу-
жьыгъуэхэм. Узэныбжьэгъу-
ныр пщIэшхуэ зыпылъщ. Ды-
зэбгъурыту дызэде кIуэ кIы-
ныр къэкIуэну щIэблэхэми 
къахуэгъэнапхъэщ, - къыхи-
гъэщащ къэпсэлъам.

Тхыдэ щIэныгъэхэмкIэ док-
тор, профессор, КъБР-м 

Зэкъуэтыныгъэмрэ зэныбжьэгъугъэмрэ я гъуэгукIэ

ЦIыхум и хуитыныгъэхэр 
 хъумэнымкIэ и уполномо-
ченнэ Зумакулов Борис 
жиIащ Къэбэрдей-Балъкъэ-
рымрэ Осетие Ищхъэрэмрэ 
щыпсэу лъэпкъхэм яку дэлъ 
зэныбжьэгъугъэм мыхьэнэ-
шхуэ зэриIэр. Абы къыхигъэ-
щащ зэгъунэгъу республи-
кэхэм яку дэлъ зэпыщIэны-
гъэ быдэм зэрыригушхуэр 
икIи япэ итахэм яубзыхуа ха-
бзэхэм адэкIи пащэну 
зэрыщыгугъыр. 

- Сэ си щIалэгъуэм щы щIэ-
дзауэ Осетие Ищхъэрэм 
 хуабжьу сыхуэпэжщ икIи 
 зэ къуэш зэхущытыкIэхэм 
 ды зэпащIэ. Адыгэхэри, балъ-
къэрхэри, урысхэри, къап   щ-
тэмэ, Къэбэрдей-Балъкъэр 
щIыналъэм щыпсэу псори, 
ирогушхуэ Осетие Ищхъэрэ-
Аланием хуэдэ гъу нэгъу 
зэраIэм. ЩIыналъэ хэр ды-
зэрыгушхуэнрэ тхъу мэн рэ 
диIэщ.

Зэхыхьэм къыщыпсэлъащ 
КъБР-м и Парламентым и де-
путат, Гуманитар къэхутэны-
гъэхэмкIэ Къэбэрдей-Балъ-
къэр институтым и унафэщI 
Дзэмыхь Къасболэтрэ тхыдэ 
щIэныгъэхэмкIэ доктор, про-
фессор, Осетие Ищхъэрэ-
Аланием Тхыдэмрэ архео-
логиемкIэ и институтым и 
уна фэщI Бзаров Русланрэ.

Дзэмыхьым и къэпсэ-      
лъэ ныгъэр теухуат лIэщIы-
г ъу э к I э р э  о с ет и н хэ р ,                
ады гэхэр, балъкъэрхэр зэры-
зэ ныбжьэгъумрэ къадекIуэкI 
хабзэхэмрэ. Абы къыхигъэ-
щащ лъэпкъхэм я щэнхабзэ 
зэхэтыкIэри тхыдэкIэ зэры зэ-
пы щIари. Къэпсэлъам гулъы-
тэ хэха яхуищIащ адэжьхэм 
я щапхъэм тету лъэпкъ зэ-
къуэшыныгъэм и хабзэхэм 
пызыща къэрал, щIэныгъэ, 

щэнхабзэ лэжьакIуэ цIэ ры-
Iуэхэм, абыхэм я лъэхъэнэм. 
Депутатым къилъытащ осе-
тинхэмрэ адыгэхэмрэ уна гъуэ 
дахэ зэрызэдаухуэри къэ-
гъэлъэгъуапхъэу. 

ЯгъэлъапIэ
Зэхуэсым и Iуэхугъуэ нэ-

хъыщхьэхэм ящыщт саугъэт-
хэр ятыныр. КъБР-м и Iэтащ-
хьэ КIуэкIуэ Казбек и уна фэ-
кIэ, КъБР-м и Парламентым 
и УнафэщI Егоровэ Татьянэ 
совет, урысей къэрал, поли-
тикэ лэжьакIуэ, дипломат, 
Осетие Ищхъэрэ-Аланием и 
президенту 1998 - 2005 гъэ-
хэм щыта Дзасохов Алексан-
др иритащ КъБР-м и да-
мыгъэ нэхъыщхьэр - Къэ бэр-
дей- Балъкъэр Республикэм и 
пащ хьэм щиIэ фIы  щIэхэм 
пап щIэ орденыр. 

Осетие Ищхъэрэ-Аланием 
и Парламентым и УнафэщI 
Тускаев Таймураз «Парла-
мент зэпыщIэныгъэхэм зе-
гъэу жьыным, лъэпкъхэм яку 
дэлъ зэныбжьэгъугъэр гъэ-
бы дэным хэлъхьэныгъэшхуэ 
зэрыхуищIым папщIэ» 
 КъБР-м и Парламентым и 
ЩIыхь тхылъыр хуагъэфэ-
щащ.

Лэжьыгъэ IуэхукIэ 
зэхуозэ

Зэхыхьэм ипкъ иткIэ, 
 КъБР-м и Парламентым и 
Уна  фэщI Егоровэ Татьянэ 
Осетие Ищхъэрэ-Аланием и 
Парламентым и УнафэщI 
Тускаев Таймураз IущIащ. 
Ахэр Iуэхугъуэ куэдым теп сэ-
лъыхьащ, къапэщылъхэри 
къагъэлъэгъуащ.

Журналистхэм 
щепсалъэм

КъБР-м и Парламентым и 

УнафэщI Егоровэ Татьянэ и 
гупсысэхэмкIэ ядэгуэшащ 
хъыбарегъащIэ IэнатIэхэм я 
лэжьакIуэхэм:

«Къэбэрдей-Балъкъэ рым-
рэ Осетие Ищхъэрэ-Аланием-
рэ зэрызэгъунэгъум къищы-
нэ мыщIа, лIэщIыгъуэ куэд зи 
ныбжь зэныбжьэгъугъэ нэс-
кIи зэпыщIащ. А псом ди 
лъэпкъхэр ипэжыпIэкIэ зэ-
къуэш ещI», - жиIащ абы.

Хабзэубзыху IуэхущIапIэхэр 
зэ   рызэдэлажьэм щытеп-
сэлъыхьым, Егоровэ Татьянэ 
къыхигъэщащ республикэ-
хэм я парламентхэр УФ-м и 
хабзэубзыхухэм я Советми 
Кавказ Ищхъэрэ Парламент 
Ассоциацэми купщIафIэу 
зэрыщызэдэлажьэр, абы 
къыдэкIуэуи иджыблагъэ Iэ 
зыщIадза ЗэгурыIуэныгъэм 
Iэмал къазэрыритыр я зэ-
пыщIэныгъэр нэхъ куу, нэ-
хъыфI ящIыну.

Егоровэ Татьянэ игу къи-
гъэкIыжащ Осетие Ищхъэ-
рэм и депутатхэр Къэбэр-
дей-Балъкъэрым иджыбла-
гъэ зэрыщыIар, Дзэлыкъуэ 
щIыналъэр я щапхъэу, рес-
публикэм и къуажэхэм зэры-
заужь щIыкIэм щызыгъэ-
гъуазэ Iуэхухэр къызэрызэ-
рагъэпэщар. ТекIуэныгъэ 
Иныр илъэс 80 щрикъум   
Осетие Ищхъэрэ-Алание  
Республикэм и Парламентым 
и УнафэщIыр хэтащ КъБР-м 
и Парламентым къыхилъ- 
хьауэ щыта «Зы лъа гапIэм 
къыщыщIэдзауэ адрей лъа-
гапIэм нэс» хэкупсэ Iуэхум. 

- Iуащхьэмахуэ лъапэ нэ-
мыцэ-фашист зэрыпхъуа кIуэ-
хэм къыIэщIэгъэкIыжыным 
папщIэ екIуэкIа зэхэуэхэм хэ-
кIуэда зауэлIхэм я фэеплъым 
пщIэ хуэтщIу, щхьэхуитщIы-
жакIуэхэм я фэеплъ нэхъ 

лъа гэ дыдэу бгым тетым удз 
гъэгъахэр щыдгъэтIылъащ. 
КъищынэмыщIауэ, Терскол 
къуажэм дэт школым, Iуэху-
щIапIэ зэмылIэужьыгъуэхэм 
дыкIуащ. Шэч хэмылъу, а 
псори сэбэп мэхъу адэкIи 
нэхъ гъунэгъу дызэхуэхъу-
ным, - жиIащ Егоровэ Та-
тьянэ.

КъБР-м и Парламентым 
ЩэнхабзэмкIэ, жылагъуэм 
зе гъэужьынымрэ хъыбар-
егъа щIэ IуэхухэмкIэ и коми-
тетым и унафэщI Текуев 
Амырбий жиIащ республики-
тIым щыпсэу лъэпкъхэм я зэ-
къуэшыныгъэр тхыдэм куууэ 
къызэрыхэщыр. Абы зэры-
жиIащи, ар ноби щынэры - 
лъ а гъущ щIыналъэхэм. Абы, 
шэч хэмылъу, еубзыху къэ-
рал лъэпкъ Iуэху нэхъыщ хьэ-
хэмрэ къалэнхэмрэ. 

КъБР-м и Парламентым 
Къэпщытэныгъэмрэ регла-
ментымкIэ и комитетым и 
унафэщIым и къуэдзэ, Щэн-
хабзэмкIэ, жылагъуэм зе-
гъэужьынымрэ хъыбарегъа-
щIэ IуэхухэмкIэ комитетым 
хэт Пащты Борис, зэIущIэм и 
мыхьэнэр зэрыиныр  къыхи-
гъэщу, къызэгъэпэщакIуэхэм 
фIыщIэ зэрахуищIыр жиIащ.

- Дэ, республикитIым щып-
сэу хэм, дызэрыгушхуэн 
диIэщ: лIэщIыгъуэ куэд 
 хъуауэ дызэныбжьэгъуу ды-
къы зэрызэ дэ гъуэ гу ры кIуэр, 
ди тхыдэм ды зэ рыхуэпэжыр. 
Абы и щыхьэтщ - щIыналъэ-
хэм я Iэтащхьэхэр езыхэри 
зэныбжьэгъуу, зым адрейм и 
гугъуехьыр дигъэпсынщIэу 
къы зэрекIуэкIар. ЩIэблэ 
къэс зэфIэкI зиIэ къахокI, 
икIи ди нэхъыжьхэм яубзыхуа 
зэхущытыкIэхэм я хабзэ нэ-
хъыфIхэр абыхэм зэIэпахын 
хуейуэ. Нобэ дызэхуэсауэ 
«дызэ къуэшщ, дызэгъусэщ» 
зэры жы тIэр ди ужь итхэм гъ-
уэгугъэлъагъуэ яхуэхъун ху-
ейщ, - къыхигъэщащ депута-
тым.

Лъэпкъ музейм
КъБР-м и Парламентым и 

лIы кIуэхэр Осетие Ищхъэрэ-
Ала ние Республикэм и 
Лъэпкъ музейм щыIащ.

ПэшипщIым щIагъэзэгъа 
хьэпшыпхэм лIэщIыгъуэхэр 
зэкIэлъыкIуэу къызэщIа-
къуэж: кобан щэнхабзэмрэ 
Алан къэралыгъуэм и тхы-
дэм рэ къыщыщIэдзауэ зауэ 
нэужьым республикэр зэфIэ-
гъэувэжынымрэ абы и иджы-
рей ехъулIэныгъэхэмрэ щы-
щIэкIыжу. Депутатхэр еп-
лъащ лъэпкъ фащэхэм, Осе-
тиер Урысейм зэрыгухьам 
теухуа тхыгъэхэм, республи-
кэм щыщ дзэзешэхэм ейуэ 
щыта хьэпшыпхэм, Хэку 
зауэш хуэм и зэманым щыIа 
дэфтэр гъуэтыгъуейхэм.

Зэхуэсым и кIэм зэхыхьэм 
хэтхэм къыхагъэщащ мып-
хуэдэ зэIущIэхэм мыхьэнэ-
шхуэ зэраIэр, щIыналъэхэр 
дя пэкIи купщIафIэу зэры зэ-
дэлэжьэнум шэч къызэрытра-
мыхьэр.

ХьэщIэхэм папщIэ зыкъа-
гъэлъэгъуащ Осетие Ищ-
хъэрэ-Алание Республикэм и 
артист пажэхэм.

КъБР-м и
Парламентым и

 пресс-IуэхущIапIэ. 

Урысей гвардием и уп-
равленэу КъБР-м щыIэм и 
плъыр частым хъыбар 
къы Iэрыхьат Аруан рай о-
ным щыпсэум шэч уэзы-
гъэщI, гранатэдзым ещхь 
къызэригъуэтам теухуауэ. 
ЦIыхухъум абы псынщIэу 
щыгъуазэ ищIат хабзэ-
хъумэ органхэр. 

ЩIЫПIЭМ кIуащ «Верши-
на» ОМОН-м и инженер-тех-
никэ къудамэм и лэжьа-
кIуэхэр икIи ар зэ пап-
лъыхьри, РПГ-26 Iэщэу къа-
лъытащ.

Къагъуэтар шынагъуэн-
шагъэм къызэригъэувым 
те ту абдежым щакъутащ. 

БАХЪСЭН Азэмэт.

Мы хъыбарыр къэзыIуэтэжар Тэрч щIы-
налъэм хыхьэ Плановскэ (Ботэщей) къуа-
жэм щыщ Жанкъулей Рэмэзанщ. Абы къы-
жезыIэжар и адэ Елдарщ. Хъыбарыр зы-
теухуар щIалэ хахуэ Абей Мэджэщ. ЦIыху 
нэхъыбэм ар яригъэщIэн, ди газетым и 
щIэ джыкIакIуэхэм абы щыгъуазэ къа-
хэкIмэ къыпригъэщэн мурадкIэ, Рэмэзан 
зыкъысхуигъэзащи, ар зэрыщытым хуэдэу 
фи пащхьэм ныдолъхьэ. Ди гуапэ хъунт, 
мыбы къыпэджэжын щыIамэ.

«МЫ хъыбарыр, зэрыхуэзгъэфащэмкIэ, 
1957 гъэхэм си адэм къыжезыIэжар Ботэ -
щей къуажэм щыщ Абазэхэ я щIалэщ. 

МэджэкIэ еджэу Абейхэ яIащ щIалэ бэ-
лыхь, щIалэ хъыжьэ. Къуажэдэсхэми ар ап-
хуэдизкIэ фIыуэ ялъагъурти, «Мэджэ и псэ» 
жаIэу Тхьэ яIуэу щытауэ жаIэж, апхуэдэу 
къэувам и псалъэм иужькIэ шэч къытра-
мыхьэжу.

Хъыбарым зи гугъу ищIхэр къыщыхъуа зэ-
маныр сщIэркъым. ЗэрыжаIэжымкIэ, Мэджэ 
шу закъуэу фIэкIа къикIухьыртэкъым. Арати, 
зэгуэрым и унэ къыздэкIуэжым ХьэпцIей деж 
губгъуэм ар щыIущIащ зы шу щIалэ. Зэ-
дэуршэращ ахэр, зэпсэлъащ икIи Мэджэ 
къыжриIащ Iуэху мыщхьэпэ я къуажэм 
зэрыщызэрахьэр.

«Сыт къэхъуар?» - Мэджэ щыщIэупщIэм, 
Къудейхэ я хьэжыжьым деж Къэсей и къуэ 
зэрыщыхьэщIэр къыжриIащ. Хьэжым шы 
бэлыхь иIэт, Бахъсэн псы Iуфэм деж илъэс 
къэс щрагъэкIуэкIыу щыта шыгъажэхэм сыт 
щыгъуи щытекIуэу. Къудейр и ныбжькIэ 
лIыжьт. ХьэщIэр къыщIэкIуар хьэжыжьым и 
шыр гъэпцIагъэкIэ IэщIигъэкIыну арат.

НтIэ, адыгэм сыт щыгъуи ди хабзэкъэ 
хьэщIэр зэхъуэпсар тыгъэ хуащIу! Къэсейри 
а бзаджагъэм хуекIуэну арат. Езыхэр зы 
гупыфI хъурт.

Зэхихам игъэгупсысэу, Мэджэ зимыIэжьэу 
ХьэпцIей дыхьэри, Къудей хьэжыжьым и 
пщIантIэм Iухьащ. Дыхьэри, и шыр адрей 
шыхэр зыфIэдза пхъэлъантхъуэм ирипхащ, 
езыми хьэщIэщымкIэ иунэтIащ. ФIэхъус 
ярих ри, яжриIащ Къэсей и къуэр хьэщIэу 
зэрыщыIэр зэхихати, имылъагъуу зэры-
блэмыкIыфар. Мэджэ и шыфэлIыфэкIэ, 
къызыхэкIа лъэпкъкIэ хьэщIэм нэхърэ нэхъ 
лъахъшэт: мохэр Къэсейхэ ящыщт, пщы 
лъэпкъ къыхэкIат. А зэманым япэ къэсыр 
хьэщIэщым щIыхьэу, пщы лъэпкъ къыхэкIа-
хэм фIэхъус ирахыфу, ябгъэдэсу щытакъым, 
ауэ Мэджэ зэрыхахуэр, Джылахъстэнейм 
пщIэшхуэ зэрыщиIэр ящIэрти, хуэфащэу 
къыбгъэдэтхэт.

Мэджэ куэдрэ зимыIэжьэу, сэлам яри-
хыжри, къыщIэкIыжащ. КъыщыщIэкIыжам, 
Къудейм и шыр къыщIашакIэу пщIантIэм 
дэтт. Щыдыхьам щыгъуи ар илъэгъуат. 
Пхъэлъантхъуэм ирапхауэ ялъэщIырт. Зыри 
хужыпIэнтэкъым – шы бэлыхьт.

Арати, Мэджэ и шым шэсыжащ, лIыжьым 
и шым и IумпIэри къищтэри, пщIантIэм къы-
дэкIыжащ. Иужьым нэхъ хуабжь зищIащ, 
къыщIэпхъуащ, Болэтей къуажэм дэлъэдащ. 
Болэтхэрэ абыхэмрэ зэблагъэ дыдэт. 

Шы цIахуцIэм и IумпIэри иIыгъыу Мэджэ 
щыблэжым: «щхьэусыгъуэ иIэщ, зыгуэр къэ-

хъуащ», - жаIэри, болэтейхэри щIалэ гуп 
зэрыгъэхъури, абы кIэлъыщIэпхъуащ. Ахэр 
къыкIэлъысыху, Мэджэ Абей къуажэм дэлъа-
дэри, шыр ягъэпщкIуну унафэ яхуищIащ икIи 
яжриIащ иужь иту шу гуп къызэрыдэлъэдэ-
нур. ЯжриIащ Джулат псы тепхъэм деж 
абыхэм къазэрыщыпэплъэнур. А щIыпIэм 
деж фIэкIа псым зэпрыкIыпIэ иIэтэкъым. 

Япэу къэса Болэтей шу гупым Мэджэ 
здэщыIэр щыжраIэм, псынщIэу нэсри, абы и 
щIыбагъым къыдэуващ. Куэд дэмыкIыуи 
 Къудей хьэжыжьым и хьэщIэщым щIэса шу 
гупри къакIэлъысащ. 

Абдежым Мэджэ абыхэм яжриIащ: «Фы-
кIуэжынумэ, мис мыбдежращ псы зэп ры-
кIыпIэри, фи гъуэгу фытеувэжи, гъуэгу ма-
хуэ. Фэ фщIэну фызыхэтар, фи мурадар ди 
хабзэм къезэгъыркъым. Ауэ сэ зызгъэпщ-
кIуакъым, мис, фи пащхьэм ситщ».

Къэсейр езыри уэркъ ехьэжьат, лIы 
хъыжьэт, зауэлIт. Ари къикIуэт хъунутэкъым. 
Арати, езы тIур къыIукIри зэпэуващ. Мэджэ 
ар хигъэщIащ. 

«ФыкIуэжи, Iуэхур зытетыр фыфейхэм 
яжефIэ, хьэдэр зыхуей сэ хуэзгъэзэнщ», - 
яжриIащ Къэсейм игъуса шу гупым. Хьэдэм 
хуэ фащэ пщIэ иIэу яшэжын щхьэкIэт, ап-
хуэдэу щIажриIар.

Арати, мохэр кIуэжри, Iуэхур зыIутымкIэ 
зыхуэфащэхэм хъыбар ирагъэщIащ. Замы-
гъэгувэуи, гуп зэрыгъэхъури, къежьащ - 
Абейхэ зищIысыр сыт, апхуэдэ щхьэ къытхуа-
гъэфэща, жыхуаIэу.

Мэджэ иукIар Къетыкъуэхэ ящыщт, къэбэр-
дей пщыхэм мы Iуэхур зэхагъэкIын хуейщ, 
жаIэу къежьауэ арат. 

Мэджэ хьэдэр и деж ишэри, а зэманым 
хуэфэщэн пщIэ хуищIащ, къурIэни хуригъэ-
джащ. Абы хэту шууей плъахэр пщIантIэм 
къы дыхьэри, къыздэкIуам, хьэдэм кIэ лъы-
зэрахьэ пщIэр щалъагъум, зызэтраубыдэри, 
зэпсэлъэн хуей хъуащ. Iуэхур къызэрекIуэ -
кIар Мэджэ яжриIащ. КъагуригъэIуащ, Къу-
дей лIыжьым IэщIагъэкIыну къыщIэкIуа шым 
фIэкIа нэгъуэщI гурыфIыгъуэ хьэжыжьым 
зэримыIар. ЦIыхум хуэдэу ихъумэрт а шыр. 

Зы жэщтэкъым Къэсейр абы зэрыщы хьэ-
щIар, ар IэщIигъэкIын щхьэкIэ. Мэджэ къы-
хуэкIуахэм яжриIащ ар хабзэм къы зэре мы-
зэгъыр, къыщыпэщIэувам щыгъуи, зауэбанэ 
къыхэмыкIыу я гъуэгу теувэжмэ зэрынэ-
хъыфIымкIи ягурыIуэну зэрыхэтар.

КъэкIуахэм Мэджэ яжриIащ, лей гуэр зэри-
хьауэ къалъытэмэ, я пащхьэм зэритыр: «Мы 
щIалэр сIэщIэукIащ, ауэ сэ пэжым и гъуэгум 
сытетщ. ЩIакIуэ кIапэ дызэтеувати, си на-
сыпыр къикIащ».КъэкIуахэр аргуэру зэп сэ-
лъэжащ. ИтIанэ къыжраIащ: «Ди хьэдэм 
пщIэ къыхуэпщIащ, ди щIалэри къуэншауэ 
къыдолъытэри, докIуэж». Хьэдэр дашыжри, 
ежьэжахэщ. А лъэхъэнэм, Iэмал зэриIэкIэ, 
адыгэр хабзэм ебакъуэу щытакъым.

АдэкIэ Мэджэ и гъащIэр дауэ хъуами 
 къуажэдэсхэм ящIэркъым.Мэджэ адыгэм 
имызакъуэу, мыщкъышхэми, осетинхэми, 
шэшэнхэми фIыуэ яцIыхуу, зэрыхахуэр, 
зэрылеймыгъэгъур ящIэу щытащ. НэгъуэщI 
хъыбархэри щыIэу къыщIэкIынщ абы теу-
хуауэ». 

ХЬЭЩЫКЪУЕЙ Олег.

ну тонн 1780-рэ, нащэу тонн 200-м нэбла-
гъэрэ абыхэм къыщыщIачыжащ. 

МЫДРЕЙУЭ, ди республикэм нэгъабэ 
къыщрахьэлIэжащ хадэхэкIыу тонн мин            
36,8-рэ, абы щыщу тонн мин 17,6-р мэкъумэш 
IуэхущIапIэхэм ейуэ. Зэрыхабзэу, хадэхэкIым 
и нэхъыбэр бэдрэжанщ. Мыбдежым, абы и 
процент 90-м щIигъур мэкъумэш IуэхущIа-
пIэхэм къалъос.

 
МэракIуэIэрысэм и чэзущ

Къэбэрдей-Балъкъэрым мы гъэм къы-
щагъэкIа мэракIуэIэрысэр ди сату щIа-
пIэхэми нэгъуэщI щIыналъэхэми щащэ. 
ИджыпстукIэ кърахьэлIэжыр пасэ лIэу-
жьыгъуэхэм щыщхэрщ, ауэ мыгувэу нэхъ 
кIасэхэми пэрыхьэнущ.

КЪЫХЭДГЪЭЩЫНЩИ, ди республикэм 
мэракIуэ лIэужьыгъуэу щащIэм и процент  
56-р мэракIуэIэрысэм еубыд икIи а шхыны-
гъуэ гуакIуэм щыщу тонн мини 4,21-рэ 
къыщрахьэлIэжащ нэгъабэ. Мы гъэми абы 
кIэрамыгъэхуну я мурадщ. 

МэракIуэIэрысэр нэхъыбэу къэзыгъэкIыр 
унагъуэхэрщ. Республикэм къыщыщIачы-
жым и процент 50-м нэблагъэр абыхэм ейщ, 
адрей къэнар - фермер, уней IуэхущIапIэхэм 
къалъос.

КъищынэмыщIауэ, Кавказ Ищхъэрэм и 
щIыналъэхэм мэракIуэ лIэужьыгъуэу къы-
щрахьэлIэжым и куэдагъымкIэ Къэбэрдей-
Балъкъэрым бжьыпэр иIыгъщ икIи псоми 
зэхэту зэщIакъуэжым и зэхуэдитIым нэбла-
гъэр ди республикэм ейщ. 

ХЬЭЩОКЪУЭ  Алыдж.

Бэрбэч ХьэтIутIэ и цIэр 
зезыхьэ Къэбэрдей-Балъ-
къэр къэрал университетым 
лъэпкъ зэныбжьэгъугъэм и 
мыхьэнэр къызэпкърызых 
зэIущIэ гъэщIэгъуэн иджы-
благъэ щекIуэкIащ. «Лъэп-
къыбэ Урысей: дызэщIы-
гъуу теплъэгъуэхэр зэхудо-
хьэс» - арат зэреджэр къэ-
ралым и лъэпкъхэм я 
зэ къуэтыныгъэм и илъэ -
сым ирихьэлIэу къызэра-
гъэпэща зэхуэсыр. Абы и 
 къалэн нэхъыщхьэр лъэпкъ-
хэм я зэхуакум дэлъ зэху-
щытыкIэхэр егъэфIэкIуэн, я 
щэнхабзэхэр зэлъэIэсын, 
зым и гупсысэкIэмрэ тхы-
дэмрэ адрейм пщIэ хуищIу 
егъэсэн зэрыхуейм и Iэмал-
хэр къэлъыхъуэнырт. Зэ-
хуэсым и фIэщыгъэ къу-
дейм къызэригъэлъагъуэ-
щи, лъэпкъыбэу зэхэт жы-
лагъуэм а къалэнхэр 
зэ рызэфIихын хэкIыпIэхэр  
и мащIэкъым, ар къэгъэ-
науэ, зэрыригъэфIэкIуэн Iэ-
малхэр и куэдщ.

ЦIЫХУ 200-м нэблагъэ къы-
з рихьэлIа зэIущIэм хэтащ 
къэрал къулыкъущIапIэхэм 
щIэ ныгъэмрэ егъэджэны-
гъэмрэ, дин икIи жылагъуэ 
 зэгухьэныгъэхэм, лъэпкъ икIи 
щэнхабзэ центрхэм я лIы кIуэ-
хэр. Апхуэдэу Iуэхум хэтащ 
Урысейм и лъэпкъхэм я хасэм 
КъБР-м щиIэ щIыналъэ къу-
дамэм и тхьэмадэ Сэхъуро-
къуэ Хьэутий, КъБР-м и Пра-
вительствэм и УнафэщIым и 
къуэдзэ Къуэшырокъуэ За-
лым, КъБКъУ-м и ректорым и 
къалэнхэр зыгъэзащIэ Гъу-
кIэпщокъуэ Мурат сымэ, 
 КъБР-м и еджапIэ нэхъыщ-
хьэхэм щIэс студентхэр, ныб-
жьыщIэ хасэхэм я лэжьа-
кIуэхэр, магистрантхэмрэ ас-
пирантхэмрэ.

Зэхуэсыр къызэрагъэпэ-
щащ Урысейм и лъэпкъхэм я 
хасэм, Урысейм Лъэпкъ Iуэху-
хэмкIэ и къулыкъущIапIэм 
(ФАДН), Бэрбэч ХьэтIутIэ и 
цIэр зезыхьэ Къэбэрдей- 
Балъкъэр къэрал универси-
тетым я жэрдэмкIэ.

Iуэхугъуэм кърихьэлIахэм 
фIэхъус гуапэ яриха нэужь, 
Сэхъурокъуэ Хьэутий теп сэ-
лъыхьащ лъэпкъыбэм я зэ-
гурыIуэныгъэр щIыналъэми 
къэралми хъума щыхъу, зи 
мыхьэнэр имыкI къалэ ны-
шхуэу зэрыщытыр. Абы къы-
дэкIуэу Сэхъурокъуэм къыхи-
гъэщащ лъэпкъ зэкъуэты-
ныгъэр, нобэкIэ дунейм 
 ще кIуэкI геополитикэ Iуэ ху-
гъуэхэр къэплъытэмэ, къэ-
ралыр лъэщ зыщI, и экономи-
кэ лъабжьэр зыгъэбыдэ, и 
пщэдейрей махуэхэр ехъу-
лIэныгъэкIэ зыузэд щапхъэу 
зэрыщытыр.

- Дэ щIэх-щIэхыурэ лъэпкъ-

Мамырыгъэм шэсыпIэ хуэхъу жэрдэм

хэр зэрызэкъуэтын, я зэхуа-
кум зэгурыIуэ дэлъын зэры-
хуейм и гугъу дощI. А пса-
лъэмакъым къыщIытедгъэ-
зэжри къыдэкIуэтей ди 
щIэблэрщ. Дызэрыщыгъуазэ-
щи, геополитикэ щытыкIэм 
къэралхэмрэ щIыналъэхэмрэ 
я щыIэныгъэм Iэджэ зэхъуэ-
кIыныгъи къыхелъхьэ. Ар 
зытеухуар экономикэмрэ по-
литикэмрэ и закъуэкъым, ар 
ялъоIэс псэкупсэ лъапIэны-
гъэхэми, тхыдэ щIэжми, 
лъэпкъ щэнхабзэхэми. 
«Щхьэ хуитыныгъэ» фIащауэ 
уеплъынкIэ узыIэпызышэ 
фIыгъуэхэм я лъабжьэм 
щIэлъыр и щIыIукIэ къэкIуа 
нэужь, гу лъыботэ лъэпкъхэм 
игъащIэ лъандэрэ къадэ-
гъуэгурыкIуэ дуней лъагъу-
кIэр зыкъутэ мыхъумыщIагъэ 
куэд къазэрылъыкъуэкIыр. 
Абы упэщIэувэжыныр куэд кIэ 
гугъу мэхъу, и лъапсэм зэры-
зидзыр, ди щIалэгъуалэр 
зэригъэщхьэрыуэр къэп лъы-
тэмэ. Арыххэуи, махуэ къэс 
жыхуаIэм ещхьу, илъэсищэ 
бжыгъэ хъуауэ лъэпкъхэм 
 къадэгъуэгурыкIуэ хъугъуэ-
фIыгъуэхэр дунейм и пIалъэ 
зыщIэ нэхъыжьыIуэхэм щIа-
лэгъуалэм бгъэдалъхьэну 
 къалэн я пщэ къыдохуэ. Да-
пхуэдэу лъэпкъхэм я щэнхаб-
зэ фIыгъуэхэр «зыгъэткIу» зэ-
раныгъэм узэрыпэлъэщы-
нур? Дауи, уепсалъэкIэрэщ, 
ебгъэлъагъукIэрэщ, щап-
хъэхэм щыгъуазэ хуэпщI-
кIэрэщ. Ди щIыналъэм илъэс 
пщIы бжыгъэхэр хъуауэ 
бзэкIи, щэнхабзэкIи, динкIи 
зэмыщхь лъэпкъхэр щызэ-
допсэу, IыхьлыгъэкIэ зэпыщIа 
хъуауэ яхэтри мащIэкъым, 
ныбжьэгъугъэкIэ зэрыIыгъхэр 
нэхъыбэжщ. А щытыкIэм 
 къихьыр мамырыгъэщи, 
зэрытлъэкIкIэ тхъумэну ди 
хьэкъщ. Мы зэIущIэ дахэм 

 кърихьэлIащ лъэпкъ хасэ хэм-
рэ щэнхабзэ центрхэмрэ я 
лIыкIуэхэр. Абыхэм куп щIа-
фIэу ядолажьэ Вэрокъуэ 
 Владимир и цIэр зезыхьэ 
Къэбэрдей-Балъкъэр щэнха-
бзэ фондыр. Ядэлажьэ къу-
дейкъым, атIэ къыхилъхьэ 
жэрдэмхэмкIэ зы лъэпкъыр 
адрейм ирегъэцIыху, гъу-
нэгъу хуещI. Мы зэхуэсым 
 кърихьэлIащ Дунейпсо Адыгэ 
Хасэм и ГъэзэщIакIуэ гупым 
хэтхэри. Абыхэм я къалэн 
 нэхъыщхьэр зытеухуауэ щы-
тыр адыгэхэм я лъэпкъыщ-
хьэр къэхъумэнырщи, ар зра-
гъэхъулIэмэ, зи псэкупсэ 
 гукъыдэжыр зэфIэува лъэп-
къым и гуащIэдэкIыр лъа-
хэмрэ къэралымрэ хуагъэ-
лъэщэнущ. Дэ къэтлъыхъуэр 
аращи, сыщогугъ мы зэIу-
щIэм къыщыIуну гупсысэ 
 дахэхэм гъуэгу ягъуэтыну, 
ахэр зэхэзыххэм гъащIэм 
зэрыхапщэн Iэмали зэрагъэ-
пэщыну, - жиIащ Сэхъуро -
къуэ Хьэутий.

Зэхуэсым къыщыпсэлъа 
Къуэшырокъуэ Залым къы-
хигъэщащ Кавказ Ищхъэрэм 
и лъэпкъ икIи щэнхабзэ къу-
леигъэр къэралыр лъэщ зыщI 
Iуэхугъуэу къызэрилъытэр.

- Девгъэгупсысыт бзитIкIэ е 
бзищкIэ псалъэ цIыхум и зэ-
хэщIыкIыр зыхуэдэм. Абы 
 къигъэIурыщIэр зыщыщ 
лъэп къым и дуней лъагъу -
кIэм и закъуэкъым, ар нэ-
гъуэщI лъэпкъхэм я нэкIэ Iуэ-
хум хоплъэ, езыри зыхунэмыс 
гуэрхэр а бзэхэм кърат е къыб-
гъэдалъхьэ. Апхуэдэщ лъэпкъ 
щэнхабзэхэри зэрыщыIэр, 
зэрефIакIуэр - зым и фIыр 
 адрейм къещтэ, зым и дахэр 
адрейм зыщетIагъэ. Кавка-
зым щыпсэу лъэпкъхэм 
ящыщ куэдыр тхыдэкIэ зэ пы-
щIащ, бзэрэ щэнхабзэкIэ унэ-
къуэщыгъэ зи зэхуаку дэлъу 

яхэтри мащIэкъым. Ар фIы-
гъуэшхуэщ, сыту жыпIэмэ ди 
ужь къиувэнухэм Iэмал яIэщ 
абы ирипсэуну, зытет дунейр 
ирагъэдахэу щыIэныгъэр ира-
хьэкIыну. Ди къалэн нэхъыщ-
хьэхэм ящыщщ ди адэж ьхэм 
къытхуагъэна псэкупсэ хъу-
гъуэфIыгъуэхэр  тхъумэну, мы 
гъащIэм къигъэув Iуэхугъуэ-
хэм зыдащIу ахэр едгъэ фIэ-
кIуэну. Ди щIыналъэр къап-
щтэмэ, лъэп къыбэ щыIэны-
гъэр лъым хы хьауэ къэлъытэн 
хуейщ. КъытпэщIэтхэм къа-
гъэ сэбэп Iэщэ хэр зэхуэдэ-
къым, ауэ абыхэм къахэгъэ-
щыпхъэщ лъэпкъ хэм я зэхуа-
кум къыдаукIэну зыхэт хьэлэр. 
Дэ зэгъусэу дызэрыпсэум, ды-
зэры зэ ры цIыхум нэхъ Iэма-
лыфI иIэкъым а бзаджагъэм 
пэ щIэ тыным. Си псалъэм и 
кIэухыу зэIущIэм кърихьэлIа-
хэм псоми фIыщIэ яхуэсщIы -
ну сы хуейт. Къэралым ири-
гъэкIуэкI лъэпкъ политикэр 
зыгъэзащIэхэм фащыщщи, 
мы зэIущIэм щекIуэкIыну лэ-
жьыгъэм и фIагъ куэд къри-
кIуэну со гугъэ, - жиIащ Къуэ-
шырокъуэ Залым.

АдэкIэ псалъэр къызылъы-
са ГъукIэпщокъуэ Мурат къа-
хуеблэгъа хьэщIэхэр зэра-
гуапэр, зи ужь ит Iуэхугъуэхэм 
езыхэри зэрытелажьэр къы-
хигъэщащ.

- Лъэпкъ зэныбжьэгъугъэм 
теухуауэ дгъэлъэгъуэныр ди 
мащIэкъым, хужытIэфынури 
куэд мэхъу. Сыт и уасэ, пса-
лъэм и хьэтыркIэ, мы бжы-
гъэхэр: ди университетым 
щоджэ Урысейм и щIыналъэ 
42-м къикIа ныбжьыщIэхэм -
рэ хамэ къэрал 30-м щыщу 
IэщIагъэрэ щIэныгъэрэ щы-
зэзыгъэгъуэт щIалэгъуа лэм-
рэ. Къапщтэмэ, ди еджапIэр 
лъэпкъхэр щызэрыщIэ, щэн-
хабзэхэр щызэхыхьэ, бзэхэр 
щызрагъащIэ утыкущ. ЩIэ-

ныгъэмрэ егъэджэныгъэм рэ 
епха IуэхущIапIэу дыщыт пэт-
ми, дэ гъэсэныгъэ лэжьы -
гъэр IэщIыб тщIыркъым, уеб-
лэмэ ар япэ щидгъэщ Iэджэ -
рэ къытхуохуэ. ДыхущIокъу 
лъэпкъ зэхуэмыдэхэм къа-
хэкIахэм я щэнхабзэр къызэ-
рыхэдгъэщыным, я бзэр къы-
зэрыдгъэIуным, зы къэ рал 
дызэрыщыпсэур, дызэрыIы-
гъын зэрыхуейр дэтхэнэми зэ-
рызыхедгъэщIэным. ЩIына-
лъэ къэс и еджапIэ нэхъыщ-
хьэр щэнхабзэ центру щытын 
хуейуэ къыдолъытэ. А къа-
лэныр екIуу зэфIихмэ, щIэ-
ныгъэ зэзыгъэгъуэту гъащIэм 
хыхьэ цIыхум куэдкIэ ущы -
гугъ хъунущ - ар хуэсакъынущ 
мамырыгъэми, ар хущIэ-
къунущ зыужьыныгъэми.

Зэхуэсым къыщыпсэлъащ 
Вэрокъуэ Владимир и цIэр 
зезыхьэ Къэбэрдей-Балъкъэр 
щэнхабзэ фондым и унафэщI 
Мэкъуауэ Лиуазэ, КъБКъУ-м 
адыгэбзэ филологиемкIэ и 
кафедрэм и унафэщI, фило-
логие щIэныгъэхэмкIэ канди-
дат Къардэн Мусэдин, ДАХ-м 
и вице-президент, КъБР-м 
егъэджакIуэхэм я IэщIа-
гъэмрэ щIэныгъэмрэ зэпы-
мыууэ щыхагъахъуэ центрым 
адыгэбзэмкIэ и лъэщапIэм и 
унафэщI Щоджэн Iэминат, 
КъБР-м и ТхакIуэхэм я зэ-
гухьэныгъэм и унафэщI Бей-
туганов Исмэхьил, эстон 
лъэпкъ-щэнхабзэ центрым и 
лэжьакIуэ КъуэщIысокъуэ 
 Павел, урыс тхыдэмрэ щэнха-
бзэмрэ джынымкIэ центрым 
и унафэщI Литвинов Роман, 
нэгъуэщIхэри.

Зэхуэсым ипкъ иткIэ  
КъБР-м щыIэ лъэпкъ-щэнхаб-
зэ центрхэм гъэлъэгъуэныгъэ-
хэр щрагъэкIуэкIащ, лъэпкъ 
IэщIагъэмкIэ мастер-класс-
хэр къызэрагъэпэщащ. Iуэху-
гъуэр зэфIэкIа нэужь, Темыр-
къан Хьэту и цIэр зезыхьэ 
щэнхабзэ центрым лъахэм, 
лъэпкъ зэныбжьэгъугъэм, 
 хэку лъагъуныгъэм теухуа уэ-
рэдхэмкIэ гъэнщIа концерт 
екIуэкIащ, ди щIыналъэм и 
уэрэджыIакIуэхэмрэ къэфа-
кIуэхэмрэ хэту.

Iуэхугъуэ хэтахэм гуапэ 
ящы хъуащ ар къызэгъэпэ щы-
нымкIэ жэрдэмщIакIуэ хъуа 
Сэхъурокъуэ Хьэутий и цIэр 
дахэкIэ къызэрыраIуари -            
абы егъэджэныгъэмрэ щIэ-
ны гъэмрэ хуищIа хэлъхьэны-
гъэмрэ КъБКъУ-м и зыу жьы-
ныгъэм хилъхьа гуащIэмрэ и 
саулыкъукIэ «Бэрбэч ХьэтIутIэ 
и цIэр зезыхьэ Къэбэрдей- 
Балъкъэр къэрал универси-
тетым и пащхьэ щиIэ фIы-
щIэхэм папщIэ» ЩIыхь да-
мыгъэр къыхуагъэфэщащ.

Адыгэ хъуэхъужьхэм куэдрэ 
ущрохьэлIэ «зэгурыIуэрэ зэ-
дэIуэжу» жыIэгъуэр. Нэ-
хъыжь хэми арат жаIэр: зэ-
гурыIуэм нэхъыфI щыIэкъым, 
ар къызыгурыIуэм нэхъ на-
сыпыфIи дунейм теткъым. 
Мамырыгъэм шэсыпIэ хуэхъу 
мыпхуэдэ жэрдэмхэр къы хэ-
зылъхьэхэм фIыщIэ яхуэфа-
щэщи, я гуращэхэр къадэхъуу 
псэуну ди гуапэщ.

БЕСЛЪЭН  Берд.

Абей  Мэджэ  и  хъыбар

Шынагъуэншэу

Хэхъуэр къызыпэкIуэр

2026 гъэм и япэ мазищым Къэбэрдей- 
Балъкъэрым мэкъумэш продукцэу къы-
щыщIагъэкIам и куэдагъым проценти 
103,8-кIэ хигъэхъуащ икIи Кавказ Ищ-
хъэрэм и щIыналъэхэм ар псом нэхърэ 
щынэхъыбэщ.

ПСАЛЪЭМ къыдэкIуэу, а пIалъэм къриу-
быдэу республикэм лырэ джэдкъазылу 
 (псэууэ шэчауэ) къыщалэжьамкIэ КИФЩI-м 
щыяпэщ. Нэгъабэ и апхуэдэ пIалъэм щыIа 
бжыгъэхэм проценти 105,1-кIэ хуокIуэ ар. 
ГъэшымкIэ ди щIыналъэр КИФЩI-м щые-
тIуанэщ (проценти 101,6-рэ), джэдыкIэмкIэ 
ещанэ увыпIэм щытщ (проценти 103,3-рэ) 
иIэу. 

Апхуэдэ зэфIэкIыфIхэр республикэм къе-
гъэлъагъуэ мэкъумэш IуэхущIапIэхэр зэ-
рыригъэфIакIуэ, мэкъумэш-промышленнэ 
комплексым зэрызригъэужь зэпытхэмрэ 
щыIэ къэрал дэIэпыкъуныгъэхэмрэ я фIы-
гъэкIэ.

 
Хуабэщ хадэхэкIхэр

Къэбэрдей-Балъкъэрым и мэкъумэш 
 IэнатIэм гулъытэ хэха щыхуащI зэпытщ ди 
щIыналъэм и хуабэщхэм къыщагъэкI ха-
дэхэкIхэм я куэдагъым хэгъэхъуэным. 
ЖыпIэнурамэ, дызэрыт илъэсым зэ ры-
щIидзэрэ мэкъумэш, фермер, уней Iуэху-
щIапIэхэмрэ унагъухэмрэ зэхэту бэдрэжа-

«ГъащIэм хуэщIа инфраструк-
турэ» лъэпкъ пэхуэщIэм хыхьэ 
«Къалэдэсхэм я псэукIэр егъэ-
фIэкIуэн» къэрал проектым къы-
щыгъэлъэгъуа Iуэхугъуэхэр 
 Бахъсэн щIыналъэм жыджэру 
 щагъэзащIэ. Псалъэм къыдэкIуэу, 
2019 - 2025 гъэхэм районым лэ-
жьыгъэ пыухыкIахэр щрагъэ-
кIуэкIащ. ЖыпIэнурамэ, а пIалъэм 
къриубыдэу, цIыхухэр куэду щы-
зэхуэс щIыпIэу 19, фэтэр куэду 
зэхэт унэхэм я пщIантIэ-бжэIупэу 
12 зэIузэпэщ ящIащ икIи абыхэм 
сом мелуан 84,47-рэ трагъэкIуэ-
дащ. 

ЩIЫНАЛЪЭМ щагъэзащIэ пэхуэ-
щIэхэм гъэщIэгъуэну хэлъыр ра-
йоным и къуажэхэр а программэм 
зыбжэнэрэ хэтыну Iэмал зэраIэрщ. 
Апхуэдэ щIыкIэкIи, зэIузэпэщ ира-
гъэщI щIыпIэхэр къагъэщIэрэщIэж 
къудей мыхъуу, атIэ илъэс къэс ин-
фраструктурэр ирагъэфIакIуэ, 
иджырей мардэм къитIасэ тын-
шыпIэхэр, нэгузыужьыпIэхэр, зы-
гъэпсэхупIэхэр цIыхухэм къахузэ-
рагъэпэщ.

Дызэрыт илъэсым и гугъу тщIы-
мэ, мы гъэм зэIузэпэщыныгъэ 
лэжьыгъэхэр щрагъэкIуэкIынущ 
 Бахъсэн щIыналъэм и Зеикъуэ, 
 Къубэ-Тэбэ, ПсыкIэху къуажэхэм. 
Абыхэм цIыхухэр куэду щызэхуэс я 
щIыпIэхэмрэ пщIантIэхэмрэ зыхуей 
щыхуагъэзэнущ, иджырей мардэ-
хэм тету.

ЩIыналъэ  зэпэщ

Абы нэмыщI, иджы ирагъэкIуэкI 
Iуэхугъуэхэм фIыуэ хэлъыр зэIу-
зэпэщ ящIыну щIыпIэхэр щIына-
лъэм щыпсэухэм езыхэм къызэры-
хахыжырщ, япэ игъэщыпхъэхэр 
къызэрагъэлъагъуэрщ. 

Иджыпсту къэралым щекIуэкI 
урысейпсо интернет IэIэтым хэтщ 
Бахъсэненок къуажэм дэсхэри икIи 
етIанэгъэ зыхуей хуагъэзэну щIы-

пIэхэм ящыщу япэ ирагъэщыр 
 къуажэ паркым иджырей псыутх 
щыухуэнырщ.

Бахъсэн щIыналъэм нобэ къы-
щагъэщIэрэщIэжа и жыг хадэ 
цIыкIу хэмрэ паркхэмрэ цIыху куэ-
дым, унагъуэхэм я зэхуэзапIэ, зы-
гъэпсэхупIэ хъуащ. Абы къыдэ-
кIуэу, а щIыпIэхэм социальнэ мы-
хьэнэ зиIэ Iуэхугъуэхэр, щэнхабзэ, 

гуфIэгъуэ зэхуэсхэр щрагъэкIуэкI. 
Райо ным щыпсэухэм щIыналъэ 
адми нистрацэм и унафэщIхэм 
фIыщIэ хуащI, щIыпIэхэр зэры-
рагъэ фIа кIуэм, зэрызрагъэужьым 
щхьэ кIэ.

«ГъащIэм хуэщIа инфраструк-
турэ» лъэпкъ пэхуэщIэм IэмалыфI 
дыдэхэр къет къалэдэсхэм я псэу-
кIэмрэ къуажэдэсхэм ейхэмрэ хуэм-
хуэмурэ зэхуэгъэкIуэжа хъунымкIэ. 
Бахъсэн щIыналъэм щедгъэфIакIуэ 
жыг хадэ цIыкIухэр, паркхэр, пщIан-
тIэхэр ауэ къызэрыгуэкI метр зэб-
гъузэнатIэ щIыпIэ гуэрхэу щыт-
къым. АтIэ, цIыхухэр зыIэпызышэ, 
зэпэгъунэгъу зэхуэзыщIхэщ. 

Мыбдежым щызэхуос нэхъыжь-
хэри нэхъыщIэхэри, гуфIэгъуэ 
зэхыхьэхэри щрагъэкIуэкI, сабийхэ-
ми иджырей джэгупIэхэр щаIэщ, я 
шынагъуэншагъэри къызэгъэпэ-
щащ. 

Бахъсэненок къуажэм и псыут -
хым щхьэкIэ къуажэдэсхэм жы-
джэру Iэ зэраIэтым къегъэлъагъуэ 
абыхэм я лъахэ цIыкIур фIыуэ зэ-
ралъагъур икIи абы и зыужьыны-
гъэм я зэфIэкI зэрыхалъхьэр. Дэ ди 
къалэн нэхъыщхьэр абыхэм я жэр-
дэмыр ядэтIыгъынырщ икIи, къуа -
жэ щIы пIэхэр зэIузэпэщ тщIыкIэрэ 
цIыхухэм я тыншыпIэр къызэдгъэ-
пэ щы нырщ», - жиIащ Бахъсэн 
 район администрацэм и Iэтащхьэ 
Абрэдж Iэдиб. 

НАУРЫЗ Билал.

НОБЭКIЭ япэ игъэщыпхъэ 
унэтIыныгъэхэм хохьэ «Нар-
занхэм я ауз» эко-паркымрэ 
Джылы-Су аузымрэ уахуэ-
зышэ Малкэ - Ингушли авто-
мобиль гъуэгур къэгъэ-
щIэрэщIэжыныр. 2026 гъэм 
абы зыхуей щыхуагъэзэнущ 
километр 12-м нэблагъэ зи 
кIыхьагъ щIыпIэр.

Чыщбалъкъ къуажэми, 
Сэрмакъ жылэм къыпе кIуэ-
кIыу, гъуэгур къыщагъэ щIэ-
рэщIэж. Мыбдежым асфаль-
тыжьыр щытратхъун щIыкIа-
уэ щIэрыщIэу тралъхьэжыну 
щхьэфэр абы хуагъэхьэзыр.

Япэ игъэщыпхъэ Iуэху-
гъуэхэм хыхьэу, Шэджэм 

Турист гъуэгухэр

ЕтIуанэ - Булунгу автомобиль 
гъуэгур зэIузэпэщ щIыным 
ехьэлIауэ илъэс зыбжанэ 
 хъуауэ ирагъэкIуэкI лэжьы-
гъэр мы гъэм и кIэм нагъэ-
сынущ. Шэджэм щIыналъэм 
и турист инфраструктурэм 
зегъэужьынымкIэ мыхьэ-
нэшхуэ зиIэщ ар. Абы зэпе-
щIэ Шэджэм псыкъелъэхэр, 
«Флай Шэджэм» бгы пар -
кыр, «Шэджэм Ипщэ» (Эль-
Тюбю) архитектурэ-турист 
комплексыр, Кулиев Къайсын 
и фэеплъ унэ-музейр, Кум-
Тюбе тафэр, нэгъуэщIхэри.

Шэджэм ЕтIуанэ - Булунгу 
автомобиль гъуэгур 2022 
гъэм къагъэщIэрэщIэжын 

Къэбэрдей-Балъкъэр Республикэм Бжыгъэхэр зи лъабжьэ зыужьыныгъэмкIэ, 
связымрэ цIыхубэ зэпыщIэныгъэхэмкIэ и министерствэм, «КъБР-Медиа» къэрал кIэ-
зонэ IуэхущIапIэм, КъБР-м и Журналистхэм я зэгухьэныгъэм, «Кабардино-Балкарская 
правда», «Адыгэ псалъэ», «Заман», «Советская молодежь», «Горянка» газетхэм, «Ли-
тературная Кабардино-Балкария», «Iуащхьэмахуэ», «Минги Тау», «Солнышко», «Нур», 
«Нюр» журналхэм, «Къэбэрдей-Балъкъэр» ВТК-м, «Къэбэрдей-Балъкъэр» респуб-
ликэ хъыбарегъащIэ агентствэм, «Эльбрус» тхылъ тедзапIэм я лэжьакIуэхэр 
 «КъБР-Медиа»-м и инженер-техникэ къудамэм и компьютер IэнатIэм и оператор 
 Ах матовэ Шахидат Сейфутдин и пхъум хуогузавэ абы и адэ Ахматов Сейфутдин 
 Али хъан и къуэр дунейм зэрехыжам къыхэкIыу.

щIадзащ. А илъэсми абы и 
километр 12-м нэблагъэ зы-
хуей хуагъэзащ, лъэмыжи 5 
зэIузэпэщ щащIащ, кило-
метри 10-м нэблагъэм иджы-
рей уэздыгъэхэр щыпа дзащ. 
2024 гъэм Шэджэм псыкъе-
лъэхэм ухуэзышэ гъуэгум 
щыщу километритIи къа-
гъэщIэрэщIэжащ. 2025 гъэм 
къыкIэлъыкIуэ Iыхьэр зэфIа-
гъэкIащ: гъуэгущхьэм япэ 
ирикIуэгъуэу асфальт щыт-
ралъхьащ, лъэмыжи 9 зы-
хуей щыхуагъэзащ, къэухь-
хэр гъуэгубгъухэм щагъэу-
ващ. А щIыпIэм лэжьыгъэ -
хэр дызыхэт илъэсым къанэ 
щымыIэу щызэфIагъэкIын 
мурад щыIэщ.

Абыхэм нэмыщI, Налшык, 
Май къалэхэр зэпызыщIэ, ки-
лометри 6,1-рэ зи кIыхьагъ 
автомобиль гъуэгур зыхуей 
хуагъэзащ мы гъэм. Абы 
 ухуешэ иужьрей илъэсхэм 
 туристхэм фIыуэ ялъэгъуа, 
кIуапIэ ящIа «Шато-Ерчэн» 
комплексым. Мыбдежым, 
 асфальтыщIэ щытралъхьащ, 
гъуэгум щызекIуэхэм я шы-
нагъуэншагъэм хуэгъэпса 
Iэмэпсымэхэмрэ Iэмалхэмрэ 
къыщагъэсэбэпащ. НобэкIэ, 
Налшык - Май автомобиль 
 гъуэгур щыIэ мардэм хуокIуэ 
и кIыхьагъкIэ.

ЩIыналъэм и гъуэгу ин-
фраструктурэм зегъэу жьы-
ныр лъабжьэфI хуохъу ди 
республикэм къакIуэ турист-
хэм я бжыгъэм къыхэгъэ-
хъуэным, инвестицэ къе шэ-
лIэным, КъБР-м и социально-
экономикэ щытыкIэр егъэ-
фIэкIуэным, КИФЩI-м и 
турист центр нэхъыщхьэу 
Къэбэрдей-Балъкъэрыр щы-
тыным, щыжаIащ щIыпIэ 
 министерствэм. 

АЛЫДЖЫКЪУЭ  Руслан.

Къэбэрдей-Балъкъэрым туризмэм зыщегъэу жьы ным, 
республикэм и тхыдэ, щэнхабзэ щIэинхэм, щIыпIэ те-
лъыджэхэм уахуэзышэ автомобиль гъуэгухэр зы хуей хуэ-
гъэзэным ехьэлIа лэжьыгъэхэм мы гъэми пащэ, а IэнатIэр 
ирагъэ фIэ кIуэнущ, лъэныкъуэ куэд къызэщIрагъэубы-
дэу, къитащ иджыблагъэ КъБР-м Транспортымрэ гъуэгу 
хозяйствэмкIэ и министерст вэм. Лэжьыгъэхэр ирагъэ-
кIуэкI «ГъащIэм хуэщIа инфраструктурэ» лъэпкъ пэ-
хуэщIэм ипкъ иткIэ. 

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ ны-
гъэхэмкIэ и управленэм.

Тел.: 76-01-28, 76-01-10

«Южный регион» 

ООО-м щытра дзащ.

357600, Ставрополь край, 
ЕсэнтIыгу къалэ, 

Газетым Iэ традзэн 
 хуейщ сыхьэт 20-м, щыт-
радзар сыхьэт 20-рщ.

Зы илъэсым газетыр      
156-рэ къыдокI.

жэуап зыхь секретарым и къуэ-
дзэ ДыщэкI Соня, корректорхэу 
ПхытIыкI Марие (1, 3-нэ нап.), 
Нэужьокъуэ Заирэ (2, 4-нэ нап.), 
корректорхэм я дэIэпыкъуэгъу 
 Елмэс ФатIимэ.

КомпьютеркIэ газетым и теп-
лъэр ящIащ Дол Маринэ, Щома-
хуэ Марианнэ.

Сурэтхэм елэ жьар Бицу Жан-
нэщ.

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эллэ 
(жэуап зыхь секретарь), Къардэн 
Маритэ, Къумахуэ Аслъэн, Нэ-
щIэпыджэ Замирэ, Чэ рим Мариан-
нэ, Щхьэ щэмыщI Изэ.

Редактор нэхъыщхьэ
ЖЫЛАСЭ  Заурбэч

«Рубин» (Ялтэ) - 
« С п а рта к - Н а л ш ы к » 
(Нал шык) - 1:1 (0:0). Ял-
тэ. «Авангард» стадион. 
Накъыгъэм и 30-м. 
ЦIыху 710-рэ еплъащ. 

Судьяхэр Мусиенкэ 
(Москва), Типикин, Не-
редькэ (тIури Краснодар 
щыщщ). 

«Рубин»: Туаев, Шуль-
га, Джанелидзе, Тарнов, 
Федосюк, Смирнов, Кол-
таков, Хватаев (Панама-
рев, 67), Наниев (Бирю-
ков, 85), Пурак, Полях 
(Польшиков, 63)

«Спартак-Налшык»: 
Къу мыкъу, Гирзишев, 
КIэ дыкIуей, Балъкъыз, 
Пириев, Блий, Гъуэгузо-
къуэ, Селяев (Пекъу, 65), 
Сарбашев, ЛIуп (Лысен-
кэ, 65), Ибрагимов.

Топхэр дигъэкIащ: Пу-
рак, 62-пенальтикIэ (1:0). 
Ибрагимовым, 78 (1:1). 

Дагъуэ къыхуащIащ: 
Ибрагимовым, Гирзише-
вым, Полях, Къумы къум.

УРЫСЕЙ Федерацэм 
футболымкIэ и етIуанэ 
лигэм и «Б» дивизионым 
и Япэ гупым щекIуэкI зэ-
хьэзэхуэм зэкIэлъ хьэу-
жьу зэIущIищ щригъэ-
кIуэкIа иужькIэ «Спар-
так-Налшыкыр» къы кIэ-
лъыкIуэу тIэунейрэ щы-
джэгужащ нэгъуэщI 
щIыпIэхэм. Ди жагъуэ 
зэрыхъущи, япэщIыкIэ 
Черкесск къыщыхагъэ-
щIащ, итIанэ Ялтэ оч-
коитI щыфIэкIуэдащ. 
 Ап хуэдэу щыт пэтми, 
налшыкдэсхэр пхуэгъэ-
къуаншэнукъым, я къару 
псори джэгум хамылъ-
хьауэ жыпIэу. Я насып 
зэкIэ къимыкIауэ аращ.

Щэбэт кIуам Ялтэ 
щекIуэкIа зэIущIэр 
«Спар так-Налшыкым» 
хъарзынэу къыщIидзат. 
Хэгъэрейхэм я ебгъэ-
рыкIуэныгъэ къэскIэ абы 
хуэфэщэн жэуап ириты-
жыфырт. Апхуэдэурэ сы-
хьэтым щIигъукIэ лъэ-
ныкъуэхэр зэныкъуэ-
къуащ, топыр гъум дэ-
гъэкIын Iуэхур икIэм 
намыгъэсыфу. Абы 
иужь кIэщ джэгур къы-
щызэщIэплъэпар. 

Уэлбанэ кIыхьым 
хьэлъэ дыдэ ищIа губ-
гъуэм футболистхэм 
щы уагъэ куэд ящыIэ щIэ-
кIырт. Апхуэдэхэм ящыщ 
зым, «Рубин»-м и зи чэзу 
ебгъэрыкIуэныгъэр къы-
щызэпаудым, Гъуэгузо-
къуэ Андемыр футбол 
 хабзэр къызэпиудащ. Ар 

къыщыхъуар штраф-
нойм хиубыдэ гъунап-
къэ хэрати, судьям напIэ-
зыпIэм метр пщыкIузым 
деж игъэлъэгъуащ. 

ЗэIущIэ етIуанэ хъуауэ 
зэкIэлъхьэужьу пенальти 
зи гъуэм кърагъауэ 
 Къумыкъу Аслъэнбэч 
тхьэмахуэ ипэкIэ Чер-
кесск къыщигъэлъэгъуа 
зэфIэкI лъагэм иджы 
къытригъэгъэзэжыфа-
къым. Пурак Данил зэуа 
топыр абы дигъэкIащ, 
лъэIэсыным зымащIэ 
дыдэ фIэкIа имыIами - 
0:1.

Iуэхур игъэзэкIуэжын 
мурадкIэ «Спартак-Нал-
шыкым» и тренер нэ-
хъыщхьэ Емкъуж Мурат 
пIащIжэгъуэкIэ джэгум 
къыхигъэхьащ Пекъу Ис-
лъамрэ Лысенкэ Сос-
лъэнрэ. А щIалэ псын-
щIэхэм ягъэлъэщащ 
 хьэ щIэхэм я ебгъэры-
кIуэ ныгъэр. «Рубин»-м и 
фут болистхэр абыхэм 
зэрапэлъэщар дакъикъэ 
пщыкIутхущ. Ибраги мов 
Магомед мыгувэу бжы-
гъэр зэхуэдэ ищIыжащ. 

Къэнэжа дакъикъэ 
пщыкIутхум нэблагъэр 
екIуэкIащ налшыкдэс-
хэм я ебгъэрыкIуэныгъэ 
защIэкIэ. Мызэ-мытIэу 
ахэр пэгъунэгъу дыдэ 
 хъуат текIуэныгъэр къа-
хуэзыхьыну топыр да-
гъэкIыну. АрщхьэкIэ 
 къайхъулIакъым. Нэ-
рылъагъут «Спартак-
Налшыкым» зэрыхущы-
щIэр щхьэусыгъуэ зэ-
мылIэужьыгъуэхэм къы-
хэкIыу мы зэIущIэм 
хэ мыта гупым и капитан 
Хьэшыр Аланрэ Хьэ-
цIыкIу Амуррэ. 

АпщIондэхукIэ, Хаса-
вюрт икIа «Победа»-р 
 хигъащIэри, зэхьэзэхуэм 
и пашэныгъэр щигъэ-

быдащ Донецк и «Шах-
тёр»-м. Абы очкоиплIкIэ 
яужь къитщ къригъэб-
лэгъа Мейкъуапэ и 
«Дружба»-м пэмылъэ -
ща «Севастополь»-мрэ 
Мэхъэчкъалэ и «Дина-
мо-2»-р хэзыгъэщIа 
«Рос тов»-мрэ. «Спартак-
Налшыкри» пэ жы жьа-
щэкъым командэ нэ-
хъыфIищым икIи те-
кIуэныгъэ зытIущым 
бжьы пэр зыIыгъхэм ха-
гъэхьэфынущ.

Урысей Федерацэм 
футболымкIэ и етIуанэ 
лигэм и «Б» дивизио ным 
и Япэ гупым ще кIуэкI 
зэхьэзэхуэм и зи чэзу 
джэгугъуэм кърикIуа 
бжыгъэхэм иджы щы-
гъуазэ фыхуэтщIынщ. 
Мис ахэр: «Заря» (Лу-
ганск) - «Нефтяник» (Из-
бербаш) - 3:0, «Шахтёр» 
(Донецк) - «Победа» (Ха-
савюрт) - 3:1, «Кызыл-
таш» (Кърым) - «Ан-
гушт» (Нэзрэн) - 5:1, ПСК 
(Первореченскэ) - 
«Нарт» (Черкесск) - 0:0, 
«Чайка-М» (Песчано-
копскэ) – «Астрахань» 
(Астрахань) - 0:3, «Се-
вастополь» (Севасто-
поль) - «Дружба» (Мей-
къуапэ) - 0:0, «Ростов-2» 
(Дон Iус Ростов) - «Ди-
намо-2» (Мэхъэч къалэ) - 
3:1. 

«Спартак-Налшыкым» 
къыкIэлъыкIуэ джэгу-
гъуэр и стадионым 
 щригъэкIуэкIынущ. Щэ-
бэт къакIуэ, макъуэуэ-
гъуэм и 6-м, Къэбэрдей-
Балъкъэрым и къала-
щхьэм абы къыщри-
гъэблэгъэнущ иужь 
зэ IущIэм Нэзрэн и «Ан-
гушт»-р бжыгъэшхуэкIэ 
зэрыхигъэ щIам игъэ-
гушхуа Къры мым къи-
кIыну «Кы зылташ»-р. 

ХЬЭТАУ  Ислъам.

Хым щыщу зы закъуэ

Къэбэрдей-Балъкъэр къэ-
рал университетым и «Альта-
ир» студент центрым нэгъуэщI 
 къэ рал студентхэм папщIэ 
 ще кIуэкIащ «Интерфест-2026» 
фес тивалыр. Зэныбжьэгъу-
гъэм, щэнхабзэ зэмылIэужьы-
гъуэхэм, студент зэкъуэтыны-
гъэм я махуэшхуэм хэтащ Ин-
дием, Мысырым, Тыркуменис-
таным, Иорданием, Сирием, 
Пакистаным, Бангладешым, 
Абхъазым, Азербайджаным, 
Узбекистаным, Африкэм и 
къэралхэм къикIа еджакIуэ щэ 
бжыгъэхэр.

ЗЭIУЩIЭМ и пэщIэдзэм уни-
верситетым и хьэщIэхэмрэ сту-
дентхэмрэ лъэпкъхэм я щыIэ-
кIэ-псэукIэм зыщагъэгъуэзащ. 
Дунейпсо егъэджэныгъэмкIэ 
еджапIэ нэхъыщхьэм (ВШМО) и 
студентхэм лъэпкъ пщIантIэхэр 
ягъэуват. Дэтхэнэ къэралми и 
лIыкIуэхэр хьэщIэхэм къапе-
жьэрт я лъэпкъ фащэ гъэщIэ-
гъуэнхэр ящыгъыу, мэ гуакIуэ 
къызыхих шхыныгъуэхэр, къуэ-
кIыпIэ IэфIыкIэхэр, нэгъуэщI 
ерыс къыхэр яIыгъыу. Ахэр теп-
сэлъыхьырт я лъэпкъым къы-
декIуэкI хабзэхэм, гъэхьэ щIэ-
кIэм, нэгъуэщIхэми. Къызэхуэ-
сахэр а махуэм къриубыдэу къэ-
ралипщIым «щыхьэщIащ», я 
шхыныгъуэхэм хэIэбащ, жыпIэ-
нуракъэ, щIы хъурейм и щIыпIэ 
зэхуэмыдэхэм щыIащ. 

Махуэшхуэр Урысей Федера-
цэм и Къэрал гимнымкIэ къы-
зэIуахащ. Студентхэм фIэхъус 
ярихащ КъБКъУ-м ЩIалэгъуалэ 

Щэнхабзэхэр  зэгъунэгъу  ящI

политикэмрэ социальнэ Iуэху-
хэмкIэ и управленэм и унафэщI 
Къумыкъу Резуан: «Нобэ слъэ-
гъуар хуабжьу гукъинэж сщы-
хъуащ. ПщIантIэ къэс фи къэ-
ралхэм я тхыдэ нэрылъагъущ, а 
псори фIыуэ флъагъурти, ди 
университетым къыздэфхьащ. 
Илъэс етIуанэ хъуауэ «Ин-
терфест» фестивалым наIуэ 
 къещI: щэнхабзэм гъунапкъэ зэ-
римыIэр. Накъыгъэм и 23-р 
КъБКъУ-м Хамэ къэрал студен-
тым и махуэу щагъэуващи, хьэ-
къыу си фIэщ мэхъу мы фес-
тивалыр хабзэфI къудей мы-
хъуу, студент зэкъуэтыныгъэм, 
зэкъуэшыныгъэм я джэлэсу 
зэрыщытыр. ФIыщIэ фхузощI 
гу фIэгъуэм и зэхэшакIуэу фызэ-

рыщытым, ди еджапIэ нэхъыщ-
хьэр интернациональнэ унэ зэ-
рыфщIым папщIэ».

И гупсысэхэмкIэ къыддэгуэ-
шащ фестивалым и хьэщIэ, 
 КъБР-м и Жылагъуэ палатэм 
хэт, урыс тхыдэмрэ щэнхабзэм-
кIэ «Вече» зэгухьэныгъэм и уна-
фэщI Литвинов Романи: «Но-
бэрей фестивалыр хамэ къэ рал 
студентхэм я махуэшхуэ къу-
дейкъым, атIэ Урысейм и 
лъэпкъ хэм я зэкъуэтыныгъэм и 
илъэсым хуэкIуэ зэхыхьэ щIа-
гъуэщ. Студентыгъуэ лъэхъэнэм 
нэхъыщхьэм ухуегъасэ: дызэры-
щытым хуэдэу зыр адрейм игу 
дыдыхьэн, ди зэщхьэщыкIы-
ныгъэхэр дгъэлъэпIэн, сыт хуэ-
дэ лъэпкъ къыхэкIари ныб-

жьэгъу дызэхуэхъун хуейщ. Мы 
илъэсыр зэныбжьэгъугъэ нэ-
сым и къежьапIэ фхуэхъуну сы-
нывохъуэхъу».

Дунейпсо егъэджэныгъэмкIэ 
еджапIэ нэхъыщхьэм и уна-
фэщI Журт Iэсият студентхэм 
ехъуэхъуащ: «Ныбжьэгъухэ, сэ 
хуабжьу си гуапэщ «Интерфест» 
фестивалым фыкъызэрызэ-
хуишэсар. Феплъыт, ихъуреягъ-
кIэ плъыфэ гуакIуэ, IэфIагъ, 
гурыфIыгъуэ, дэрэжэгъуэщ 
щып лагъур. А псори къэзыгъэ-
щIыр фэращ. Абы дяпэкIи фы-
тет, илъэс къэс ди махуэшхуэр 
нэхъ нэху ирехъу!».

Университетым и щэнхабзэ, 
творческэ, спорт, щIэныгъэ гъа-
щIэм къыщыхэжаныкIа студент 
нэхъ жыджэрхэм КъБКъУ-м и 
унафэщIхэм къабгъэдэкI тхылъ-
хэр иратащ.

Фестивалым и кIэухым къы-
зэрагъэпэща концертыр  щэн-
хабзэ зэмылIэужьыгъуэ куэдым 
я купщIэр плъыфэбэу щызэ-
тепщIыкI гуфIэгъуэ зэхыхьэ да-
хэт, нэжэгужэт икIи гукъинэжт. 
Тыркумэн уэрэдхэм, «Къафэ» 
ансамблым и солистхэм я утыку 
зэщIэгъэплъэкIэм, шыкIэпшы-
нэ макъым, индие рэпым, Иор-
данием, Абхъазым, Индием я 
цIыхубэ къафэхэм, щхьэзакъуэ 
зыкъэгъэлъэгъуэныгъэхэм Iэ-
гуауэшхуэ хуаIэтащ щIалэгъуа-
лэм, ягури къыдришеящ. Фес-
тивалыр гупсэхуу, гухэхъуэу 
екIуэ кIащ. Ар зэриухам ири-
нэщхъейми, етIанэгъэ иджыри 
къызэрызэрагъэпэщынум, абы 
щIэуэ халъхьэнухэм жыджэру 
тепсэлъыхьу, щыгуфIыкIыу 
 зэбгрыкIыжащ студентхэри 
 хьэ щIэхэри. 

ШЭРIУЖЬ  Даянэ. 

Урысей Федерацэм футболымкIэ и етIуанэ лигэм и «Б» 
дивизионым и Япэ гупым зэхьэзэхуэр зэрыщекIуэкIыр 

Командэхэр

«Шахтёр»
«Ростов-2»
«Севастополь»
«Кызылташ»
ПСК
«Спартак-Налшык»
«Нарт»
«Рубин»
«Дружба»
«Победа»
«Ангушт»
«Астрахань»
«Заря»
«Нефтяник»
«Динамо-2» Мх
«Чайка-М»

1.
2.
3.
4.
5.
6.
7.
8.
9.
10.
11.
12.
13.
14.
15.
16.

«United World Wrestling» зэгухьэныгъэм и нэIэ 
щIэту Армением и къалащхьэ Ереван щекIуэ -
кIащ грэпплингымкIэ Европэм и чемпионатрэ 
 пашэныгъэр къэхьыным хуэунэтIа зэхьэзэхуэрэ. 
Абы щызэхуэсащ къэрал 15-м я спортсмену, щIа-
лэхэри хъыджэбзхэри зэхэту, 800-м щIигъу, УФ-м, 
Белоруссием, Молдовэм, Италием, Германием, 
Испанием, Тыркум, нэгъуэщIхэм я командэхэр. 

УРЫСЕЙ Федерацэм и командэ къыхэхам хэту 
зэхьэзэхуэм зыкъыщагъэлъэгъуащ Къэбэрдей- 
Балъкъэрым и спортсмени 9-м икIи медаль зэ-
хуэмыдэу 9 абы къыщахьащ: 2-р дыщэу, 2-р дыжьы-
ну, 5-р домбеякъыу.

Абыхэм ящыщу Европэм и чемпионатым кило-
грамми 100 зи хьэлъагъхэм я деж Урыс Мухьэмэд 
япэ увыпIэр щиубыдащ икIи а зэпеуэм щигъэ-
зэщIащ УФ-м спортымкIэ щIыхь зиIэ и мастерым и 
мардэр. Ди щIалэм финалым щыхигъэщIащ Гру-
зием и спортсмен Тевзадзе Александр, зэIущIэм и 
бжыгъэр 7:0-у. 

Европэм пашэныгъэр къыщыхьынымкIэ екIуэкIа 
зэпеуэхэм и хьэлъагъ елъытауэ зыхэта гупым щы-
текIуащ Кумыщ Ибрэхьим (кг 85-рэ). Килограмм 
 84-рэ зи хьэлъагъхэм я деж Мэкъуауэ Ахъмэт етIуа-
нэ увыпIэр къыщихьащ. Джэрыджэ Темырланрэ (кг 
47-рэ) Эседов Рэмэзанрэ (кг 110-рэ) ещанэ хъуахэщ.

Ветеранхэм я зэхьэзэхуэм етIуанэ увыпIэр къы-
щихьащ Джэрыджэ ТIэхьир, Хьэмгъуокъу Муратрэ 
Соттаев Ахиярэ ещанэ увыпIэхэр яубыдащ. 

Гупхэм я зэпеуэхэм УФ-м и командэм (цIыхубзхэ-
ми цIыхухъухэми) етIуанэ увыпIэхэр къыщихьащ.

Ди щIалэхэм я тренерхэр Мэржэхъу Мурат, Тхьэ-
къуахъуэ Мурадин, Дадуев Рэмэзан, Шыхъуэстэн 
Руслан, Мэш Алим, Бэдракъ Рашид сымэщ.

КЪУЭЖЕЙ Алим.

Урыс Мухьэмэд чемпионщ

Московскэ облас-
тым хыхьэ Одинцовэ 
къалэм накъыгъэм и 
16 - 23 махуэхэм ще-
кIуэкIащ боксымкIэ 
Урысейм пашэныгъэ 
къы щы хьынымкIэ 
илъэс 13 - 14 хъухэм я 
зэпеуэ. Абы хэтащ 
къэралым и щIына-
лъэхэм къикIа спорт-
смен ныб жьыщIэ 
519-рэ. 

ХЪЫДЖЭБЗ 218-рэ 
я зэфIэкI щеплъыжа 
зэпеуэм ехъулIэныгъэ 
къыщигъэлъэгъуащ 
Къэбэрдей-Балъкъэ-
рым щыщ спортсменкэ Тхьэгъэлэдж Ирланэ - ки-
лограмм 57-рэ зи хьэлъагъхэм я деж дыжьын меда-
лыр къыщихьащ.

Ирланэ хагъэхьащ боксымкIэ Урысей Фе дерацэм 
и гупым. ЗэфIэкI зиIэ пщащэр Вэрокъуэ Беслъэн и 
гъэсэнщ. 

НАФIЭДЗ  Ислъам. 

Урысейм и гуп 
къыхэхам хагъэхьащ

(КIэухыр.
ПэщIэдзэр 1-нэ нап.).

Сабийм и гъащIэр, абы и хуитыны-
гъэхэр хъумэныр лъэныкъуэ куэд 
къызэщIэзыубыдэ лэжьыгъэ инщ. 
Дунейм къытехьагъащIэ цIыкIум 
елIэлIэныр, зыхуей хуэгъэзэныр зан-
щIэу пщэрылъ яхуохъу адэ-анэхэм. 
Лъагъуныгъэ хуабэр, зэхэщIыкI куур 
зи лъабжьэ а кIэлъыплъыныгъэр 
 нэхъ тынш, бын пIыныр лъэпощхьэ-
поуншэ хъунымкIэ дэIэпыкъуэгъу-
шхуэ мэхъу къэралыр. 

ЗэрыжаIэу, унагъуэмрэ абы щапI 
сабийхэмрэ ягъуэт социальнэ гулъы-
тэм нэрылъагъу ещI а къэралым 
 игъуэта зыужьыныгъэр зыхуэдэр. Ди 
гуапэ зэрыхъущи, дыщыпсэу къэрал-
ми республикэми иужьрей зэманым 
щыхагъахъуэ зэпытщ сабийхэмрэ 
 сабиигъуэр хъумэным, зэчий зыб-
гъэдэлъхэм защIэгъэкъуэным хуэу-
нэтIауэ къыщащтэ программэхэм я 
бжыгъэм. Абыхэм къызэщIаубыдэ 
Iуэху хэр куэд мэхъу: сабий садхэм я 
Iуэхутхьэбзэхэм хуэныкъуэ псоми ар 
къагъэсэбэпыфыну Iэмал етыныр, 
курыт еджапIэхэм етIуанэ, ещанэ 
сме нэхэр щыIухыныр, щытыкIэ гугъу 
ихуа унагъуэхэм щапI ныбжьыщIэхэм, 
зи узыншагъэм сэкъат иIэхэм хэхауэ 
защIэгъэкъуэныр, нэгъуэщIхэри. 
 Къапщтэмэ, апхуэдэхэщ сабийхэм зэ 
тыгъуэу е мазэ къэс хухах пособие-
хэр, цIыкIухэр гъэсапIэхэм зэрекIуа-
лIэм щхьэкIэ ят пщIэм щыщ процент 
бжыгъэ адэ-анэхэм зэрыхуагъэ кIуэ-
жыр, бын куэд зыпI унагъуэш хуэхэм 
псэупIэ Iуэхутхьэбзэхэм хуэзэ уасэм  
и Iыхьэ гуэрым къызэригъэзэжыр, 
республикэм ит курыт школхэм я нэ-
хъыбапIэр нэгъабэрей гъэ еджэ-
гъуэм къыщыщIэдзауэ пщэдджы-
жьыкIуэ защIэу зэреджэнур икIи 
еджэныр махуитхум тещIыхьауэ зэ-
ры щытынур, щытыкIэ гугъум ихуа 
унагъуэхэм щапI сабийхэм е зи адэ-
хэр СВО-м хэтхэм я бынхэм сана-
торэхэм пщIэншэу зыщагъэпсэхуну, 
я узыншагъэр щрагъэфIэкIуэну Iэ-
мал зэраIэр, нэгъуэщIхэри. 

Бын щапI унагъуэхэм я псэукIэм 
фIы и лъэныкъуэкIэ зыужьыныгъэ 
 игъуэтащ блэкIа илъэсхэм, псом хуэ-
мыдэу сабийхэмрэ анэхэмрэ хъу мэ-
ным гулъытэ нэхъыбэ хуащI хъуащ. 
2007 гъэ лъандэрэ Урысей Федера-
цэм и щIыналъэ псоми щолажьэ 
«Анэм и мылъку» программэ хэхар. 
Анэхэм хухах мылъкум илъэс къэс 
 хохъуэ: сом мин 250-рэ хъууэ щыта 
дэIэпыкъуныгъэу бын зыгъуэт анэм 
иратыр, мы гъэм къыщыщIэдзауэ 
 хъуащ сом 728921,9-рэ (щыпэлъхум), 
сабий етIуанэ ягъуэта нэужь, абы 
иджыри сом 234321,2-рэ дыщIагъу-
ри, сом 963243,2-рэ мэхъу, щы пэлъ-
хум щхьэкIэ мылъкур къамыгъэсэбэ-
памэ. А ахъшэр трагъэкIуадэ псэу-
пIэхэр егъэфIэкIуэным, сабийхэм 
щIэ ныгъэ егъэгъуэтыным, зи узын-
шагъэм сэкъат иIэ цIыкIухэм еIэ зэ-
ным, анэхэм я лэжьыгъэ пенсэм хузэ-
хуахьэс Iыхьэм. Етхуанэ (е нэхъыбэ) 
бын зэзыгъэгъуэта (къуэ (пхъу) зы-
щIа) бзылъхугъэхэм (унагъуэхэм) 
псэу пIэ яухуэн е къащэхун папщIэ 
мылъкушхуэ къызэрыратми мы хьэ-
нэшхуэ иIэщ дэтхэнэм и дежкIи. 

А псори фIы дыдэщ, атIэми уимы-
гъэпIейтейуэ къанэркъым къэра -
лым и хъугъуэфIыгъуэ нэхъыщхьэм - 
сабийхэм - я нэхъыбэм узыншагъэ 
быдэ зэрамыIэм. Дохутырхэр хуаб-
жьу ирогузавэ, псом япэрауэ, сабий 
къалъхуагъащIэхэм я Iыхьэ щанэм 
фIэкIа узыншэу дунейм къызэ ры те-

ГъащIэм и фIыгъуэ, и гурыфIыгъуэ

мыхьэм. Къэралпсо сабий диспансе-
ризацэм къызэригъэлъагъуэмкIэ, 
Уры сей Федерацэм иджыпсту сабий 
мелуан 26-м щIигъу щопсэури, абы-
хэм я процент 70-м я узыншагъэм 
 сэкъат иIэщ. Сабий мелуаным щIи-
гъум я псантхуэм зэхъуэкIыныгъэхэр 
иIэщ. Апхуэдэуи адэ-анэм я нэIэм 
щIэмытыж сабийхэм я Iуэхури хэп-
лъэгъуэщ. Ди къэралым абыхэм я 
бжыгъэр мин 700-м ныщызэрохьэс. А 
псом ищIыIужкIэ, ныбжьыщIэ мини 
4-м щIигъу хамэ къэрал унагъуэхэм 
иратащ, абыхэм щапIыну. Къэхъу-
къащIэхэм къызэригъэлъагъуэмкIэ, 
сабийхэр балигъхэм я нэIэм щIэту 
къэгъэтэджынымкIэ ар нэхъ хэ кIы-
пIэфIхэм ящыщкъым. 

А псори къалъытэ УФ-м и уна-
фэщIхэм икIи къытщIэхъуэ щIэблэм 
ехьэлIа Iуэхугъуэхэр къэрал мыхьэнэ 
зиIэ унэтIыныгъэ нэхъыщхьэ дыдэу 
ягъэув. Зи гугъу тщIы Iуэхугъуэхэм 
ящыщ дэтхэнэми гулъытэшхуэ хуещI 
ди республикэм и пашэ КIуэкIуэ Каз-
бек. Ахэр зэфIэха зэрыхъум наб-

дзэгубдзаплъэу кIэлъоплъ КъБР-м и 
Iэтащхьэм Сабийм и хуитыныгъэ-
хэмкIэ и уполномоченнэ Бэдракъ 
Амини.

Сабийхэм я узыншагъэр, хуиты-
ныгъэхэр, уеблэмэ я гъащIэр хъу мэ-
ныр, гъэсэныгъэ екIу зыхэлъ цIыху 
нэсу жылагъуэм хэгъэхьэныр дэтхэ -
нэ адэ-анэми къэралми къапэщылъ 
къалэн нэхъыщхьэхэм ящыщщ. А 
 IэнатIэхэр нэхъри ефIэкIуэну, сабий-
хэм яхуэгъэза къэрал гулъытэр нэ-
хъыбэж хъуну дыщогугъ. Къэралым 
сабийм къыхуищI гулъытэмрэ адэ-
анэхэм къарит мылъкумрэ емы-
лъытауэ гурыIуэгъуэщ а лэжьыгъэхэр 
унагъуэм щызэфIэхын зэрыхуейри. 

Я бын цIыкIухэр, гъащIэр яхуэзы-
гъэдахэ насып щыгъэу Тхьэр къа-
зэрыхуэупса а фIыгъуэр, гъэсэныгъэ 
екIу зыхэлъ цIыху нэсу жылагъуэм 
 хэгъэхьэныр къапэщылъ къалэн 
 нэхъыщхьэхэм ящыщу зэрыщытыр 
дэтхэнэ адэ-анэми хьэкъыу пхыкIауэ 
щытыпхъэщ. 

КЪАРДЭН Маритэ.

МЫКЪУЭЖЬ Анатолэ

Гущэкъу уэрэд

Мазэ тхьэгъу лъэныкъуэр
Уафэм кIэрыщIащ.
Вагъуэ цIыкIухэр щыгъэу
Зэбгрыщэщащ…
Жэщыр пщIыхь дахащэу
Iупхъуэм къызэпхощ,
Уэри мыщIэ цIыкIуу
Гущэм укъыхощ.
 
Жей, си IэфI, си фIыгъуэ,
Жей, си гурыфIыгъуэ,
Си къудамэ цIыкIуу
Къыдэжа!
Жей, си нэху, си дыгъэ,
Жей, си насып щыгъэ,
Си удз гъэгъа цIыкIуу
Къыхэжа!
 
Сыт ущIемызэгъыр,
Си гуфIэгъуэ щэху?
Щабэщ уи гущапIэр -
Тыншу зыгъэпсэху.
Жей, си дыщэ кIанэ,
Жэщыр зэгъэжащ.
Сэ уи уэрэд цIыкIум 
Къытезгъэзэжащ.
 
Жей, си IэфI, си фIыгъуэ,
Жей, си гурыфIыгъуэ,
Си къудамэ цIыкIуу
Къыдэжа!
Жей, си нэху, си дыгъэ,
Жей, си насып щыгъэ,

Си удз гъэгъа цIыкIуу
Къыхэжа!
 
Жей, зи насып псыпэм
Псышхуэ ирижэн,
Гъэ зэрытехьэххэу
ЛъапэкIэ зежэн.
Жей, си фIыгъуэ закъуэу
НэхулъэфI къысхуекIын,
Сэ гуфIэгъуэ нэпсхэр
ЗыхущIэзгъэкIын.
 
Жей, си IэфI, си фIыгъуэ,
Жей, си гурыфIыгъуэ,
Си къудамэ цIыкIуу
Къыдэжа!
Жей, си нэху, си дыгъэ,
Жей, си насып щыгъэ,
Си удз гъэгъа цIыкIуу
Къыхэжа!
 
Гъуджэм, зысщыбгъэпщкIуу,
Хъумэ уиплъэрей,
Сэ пхуэсщIынкъэ тыгъэу
ЩыIэ псом я лейр:
Мазэ тхьэгъу лъэныкъуэр
Къыпхуэслъыхъуэжынщ,
Вагъуэ щыгъэ цIыкIухэр
Къыпхуэсщыпыжынщ.
 
Жей, си IэфI, си фIыгъуэ,
Жей, си гурыфIыгъуэ,
Си къудамэ цIыкIуу
Къыдэжа!
Жей, си нэху, си дыгъэ,
Жей, си насып щыгъэ,
Си удз гъэгъа цIыкIуу
Къыхэжа!

Гущэкъу уэрэд

МЫКЪУЭЖЬ А ыкIуу


